
Монгол Улсын Их Хурлын 2019 оны намрын ээлжит чуулганы
 Төсвийн байнгын хорооны 

10 дугаар сарын 15-ны өдөр /Мягмар гараг/-ийн 
хуралдааны товч тэмдэглэл

Улсын Их Хурлын гишүүн Н.Амарзаяа ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 12 цаг 16 минутад Төрийн ордны “Г” танхимд эхлэв. 

 
Чөлөөтэй: Б.Чойжилсүрэн, Ж.Батзандан, Ж.Мөнхбат, З.Нарантуяа, Д.Оюунхорол, Ш.Раднаасэд, С.Эрдэнэ;

Эмнэлгийн чөлөөтэй: Б.Наранхүү. 
Нэг. Гаалийн албан татвараас хөнгөлж, буцаан олгох тухай хуулийн төсөл /Засгийн газар 2019.08.13-ны өдөр өргөн мэдүүлсэн, хэлэлцэх эсэх/
Хэлэлцэж буй асуудалтай холбогдуулан Сангийн сайд Ч.Хүрэлбаатар, Уул уурхай, хүнд үйлдвэрийн яамны Төрийн нарийн бичгийн дарга Г.Нандинжаргал, мөн яамны Хүнд үйлдвэр, газрын тосны бодлогын хэрэгжилтийг зохицуулах газрын дарга Б.Анхбаяр, Газрын тосны хэлтсийн дарга Ч.Чулуунбат, Хуулийн хэлтсийн дарга Д.Лхамжав, “Монгол газрын тос боловсруулах үйлдвэр” ТӨХХК-ийн захирал Д.Алтанцэцэг, мөн компанийн Дотоод хяналтын албаны дарга О.Энхбаяр, зураг төслийн инженер А.Баяржаргал нар оролцов.

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, С.Доржханд, Ё.Энхсайхан, референт Г.Нарантуяа, С.Дунжидмаа нар байлцав. 

Хууль санаачлагчийн илтгэлийг Уул уурхай, хүнд үйлдвэрийн яамны Төрийн нарийн бичгийн дарга Г.Нандинжаргал танилцуулав. 


Хууль санаачлагчийн илтгэлтэй холбогдуулан Улсын Их Хурлын гишүүн Б.Баттөмөр, О.Батнасан нарын тавьсан асуултад Сангийн сайд Ч.Хүрэлбаатар, Уул уурхай, хүнд үйлдвэрийн яамны Хуулийн хэлтсийн дарга Д.Лхамжав, “Монгол газрын тос боловсруулах үйлдвэр” ТӨХХК-ийн зураг төслийн инженер А.Баяржаргал нар хариулж, тайлбар хийв. 


Төслийн талаар Улсын Их Хурлын гишүүн Б.Баттөмөр үг хэлэв. 


Н.Амарзаяа: Гаалийн албан татвараас хөнгөлж, буцаан олгох тухай төслийн үзэл баримтлалыг дэмжиж чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:                           9

Татгалзсан:                             2

Бүгд:                                      11

81.8 хувийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Г.Тэмүүлэн Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 12 цаг 35 минутад хэлэлцэж дуусав.
Хоёр. Нэмэгдсэн өртгийн албан татвараас чөлөөлөх тухай хуулийн төсөл /Засгийн газар 2019.08.13-ны өдөр өргөн мэдүүлсэн, хэлэлцэх эсэх/
Хэлэлцэж буй асуудалтай холбогдуулан Сангийн сайд Ч.Хүрэлбаатар, Уул уурхай, хүнд үйлдвэрийн яамны Төрийн нарийн бичгийн дарга Г.Нандинжаргал, мөн яамны Хүнд үйлдвэр, газрын тосны бодлогын хэрэгжилтийг зохицуулах газрын дарга Б.Анхбаяр, Газрын тосны хэлтсийн дарга Ч.Чулуунбат, Хуулийн хэлтсийн дарга Д.Лхамжав, “Монгол газрын тос боловсруулах үйлдвэр” ТӨХХК-ийн захирал Д.Алтанцэцэг, мөн компанийн Дотоод хяналтын албаны дарга О.Энхбаяр, зураг төслийн инженер А.Баяржаргал нар оролцов.

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, С.Доржханд, Ё.Энхсайхан, референт Г.Нарантуяа, С.Дунжидмаа нар байлцав. 

Хууль санаачлагчийн илтгэлийг Сангийн сайд Ч.Хүрэлбаатар танилцуулав. 


Хууль санаачлагчийн илтгэлтэй холбогдуулан Улсын Их Хурлын гишүүн Н.Амарзаяагийн тавьсан асуултад Сангийн сайд Ч.Хүрэлбаатар хариулж, тайлбар хийв. 


Төслийн талаар Улсын Их Хурлын гишүүн Г.Тэмүүлэн үг хэлэв. 


Н.Амарзаяа: Нэмэгдсэн өртгийн албан татвараас чөлөөлөх тухай хуулийн төслийн үзэл баримтлалыг дэмжиж чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:                           9

Татгалзсан:                             2

Бүгд:                                      11

81.8 хувийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Г.Тэмүүлэн Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 12 цаг 46 минутад хэлэлцэж дуусав.

Гурав. Онцгой албан татвараас чөлөөлөх тухай хуулийн төсөл /Биологийн олон янз байдлыг хамгаалах ба уур амьсгалын өөрчлөлтөд дасан зохицох нь III төслийн Санхүүгийн хамтын ажиллагааны хэлэлцээрийг соёрхон батлах тухай хуулийн төсөлтэй хамт өргөн мэдүүлсэн, Засгийн газар 2019.10.01-ний өдөр өргөн мэдүүлсэн, хэлэлцэх эсэх/
Хэлэлцэж буй асуудалтай холбогдуулан Сангийн сайд Ч.Хүрэлбаатар, Байгаль орчин, аялал жуулчлалын дэд сайд Ц.Батбаяр, Сангийн яамны Хөгжлийн санхүүжилтийн газрын дарга И.Батхүү, мөн газрын зөвлөх Б.Одонтунгалаг, Байгаль орчин, аялал жуулчлалын яамны Ойн бодлого, зохицуулалтын газрын дарга Б.Оюунсанаа, мөн яамны Төрийн захиргааны удирдлагын газрын дарга Л.Эрдэнэбулган нар оролцов.

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, С.Доржханд, Ё.Энхсайхан, референт Г.Нарантуяа, С.Дунжидмаа нар байлцав. 

Хууль санаачлагчийн илтгэлийг Сангийн сайд Ч.Хүрэлбаатар танилцуулав. 


Хууль санаачлагчийн илтгэлтэй холбогдуулан Улсын Их Хурлын гишүүдээс асуулт, санал гараагүй болно. 

Н.Амарзаяа: Онцгой албан татвараас чөлөөлөх тухай хуулийн төслийн үзэл баримтлалыг дэмжиж чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:                           8

Татгалзсан:                             3

Бүгд:                                      11

72.7 хувийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Б.Баттөмөр Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 12 цаг 50 минутад хэлэлцэж дуусав.

Дөрөв. Улсын тэмдэгтийн хураамжийн тухай хуульд өөрчлөлт оруулах тухай хуулийн төсөл /Засгийн газар 2018.12.04-ний өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Сангийн сайд Ч.Хүрэлбаатар, Байгаль орчин, аялал жуулчлалын дэд сайд Ц.Батбаяр, Байгаль орчин, аялал жуулчлалын яамны Ногоон хөгжлийн бодлого, төлөвлөлтийн газрын дарга Т.Булган, мөн яамны Төрийн захиргааны удирдлагын газрын дарга Л.Эрдэнэбулган, Хүрээлэн буй орчин, байгалийн нөөцийн газрын мэргэжилтэн Ц.Батжаргал нар оролцов.

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, С.Доржханд, Ё.Энхсайхан, референт Г.Нарантуяа, С.Дунжидмаа нар байлцав. 

Хууль санаачлагчийн илтгэлийг Байгаль орчин, аялал жуулчлалын дэд сайд Ц.Батбаяр танилцуулав. 


Хууль санаачлагчийн илтгэлтэй холбогдуулан Улсын Их Хурлын гишүүн Б.Баттөмөрийн тавьсан асуултад Байгаль орчин, аялал жуулчлалын яамны Хүрээлэн буй орчин, байгалийн нөөцийн газрын мэргэжилтэн Ц.Батжаргал хариулж, тайлбар хийв. 


Н.Амарзаяа: Улсын тэмдэгтийн хураамжийн тухай хуульд өөрчлөлт оруулах тухай хуулийн төслийн үзэл баримтлалыг дэмжиж чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:                           6

Татгалзсан:                             5

Бүгд:                                      11

54.5 хувийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Н.Амарзаяа Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 13 цаг 03 минутад хэлэлцэж дуусав.

Тав. Орон нутгийн хөгжлийн сангийн 2018 оны хөрөнгийн зарцуулалтад хийсэн нийцлийн аудитын тайлан /Үндэсний Аудитын газраас 2019.09.05-ны өдөр ирүүлсэн/
Хэлэлцэж буй асуудалтай холбогдуулан Монгол Улсын Ерөнхий аудиторын орлогч бөгөөд тэргүүлэх аудитор С.Оюунбилэг, Үндэсний аудитын газрын Нийцлийн аудитын газрын захирал бөгөөд тэргүүлэх аудитор С.Энхбаатар, мөн газрын ахлах аудитор Л.Нямтөмөр, аудитор Н.Чимэдлхам, Нийслэл дэх Төрийн аудитын газрын дарга бөгөөд тэргүүлэх аудитор Со.Энхбаатар нар оролцов.

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, С.Доржханд, Ё.Энхсайхан, референт Г.Нарантуяа, С.Дунжидмаа нар байлцав. 

Орон нутгийн хөгжлийн сангийн 2018 оны хөрөнгийн зарцуулалтад хийсэн нийцлийн аудитын тайланг Монгол Улсын Ерөнхий аудиторын орлогч бөгөөд тэргүүлэх аудитор С.Оюунбилэг танилцуулав. 


Тайлантай холбогдуулан Улсын Их Хурлын гишүүн Д.Тогтохсүрэн, Н.Амарзаяа нарын тавьсан асуултад Монгол Улсын Ерөнхий аудиторын орлогч бөгөөд тэргүүлэх аудитор С.Оюунбилэг, Үндэсний аудитын газрын Нийцлийн аудитын газрын захирал бөгөөд тэргүүлэх аудитор С.Энхбаатар нар хариулж, тайлбар хийв. 


Улсын Их Хурлын гишүүд Орон нутгийн хөгжлийн сангийн 2018 оны хөрөнгийн зарцуулалтад хийсэн нийцлийн аудитын тайланг сонсов. 

Уг асуудлыг 13 цаг 17 минутад хэлэлцэж дуусав.


Зургаа. Шилэн дансны тухай хуулийн хэрэгжилтэд хийсэн нийцлийн аудитын тайлан /Үндэсний Аудитын газраас 2019.10.01-ний өдөр ирүүлсэн/
Хэлэлцэж буй асуудалтай холбогдуулан Монгол Улсын Ерөнхий аудиторын орлогч бөгөөд тэргүүлэх аудитор С.Оюунбилэг, Үндэсний аудитын газрын Нийцлийн аудитын газрын захирал бөгөөд тэргүүлэх аудитор С.Энхбаатар, мөн газрын ахлах аудитор Д.Отгонбаяр, Нийслэл дэх Төрийн аудитын газрын дарга бөгөөд тэргүүлэх аудитор Со.Энхбаатар, мөн газрын Нийцлийн аудитын хэлтсийн дарга Б.Баттуяа, ахлах аудитор Д.Ичин нар оролцов.

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, С.Доржханд, Ё.Энхсайхан, референт Г.Нарантуяа, С.Дунжидмаа нар байлцав. 

Шилэн дансны тухай хуулийн хэрэгжилтэд хийсэн нийцлийн аудитын тайланг Монгол Улсын Ерөнхий аудиторын орлогч бөгөөд тэргүүлэх аудитор С.Оюунбилэг танилцуулав. 


Тайлантай холбогдуулан Улсын Их Хурлын гишүүн Н.Амарзаяагийн тавьсан асуултад Монгол Улсын Ерөнхий аудиторын орлогч бөгөөд тэргүүлэх аудитор С.Оюунбилэг хариулж, тайлбар хийв. 


Улсын Их Хурлын гишүүн О.Батнасан, Н.Амарзаяа нар үг хэлэв. 


Улсын Их Хурлын гишүүд Шилэн дансны тухай хуулийн хэрэгжилтэд хийсэн нийцлийн аудитын тайланг сонсов. 
Хуралдаан 1 цаг 17 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 13 цаг 33 минутад өндөрлөв.

Тэмдэглэлтэй танилцсан:


ТӨСВИЙН БАЙНГЫН


ХОРООНЫ ДАРГА                                                             Б.ЧОЙЖИЛСҮРЭН

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                         Д.УЯНГА
МОНГОЛ УЛСЫН ИХ ХУРЛЫН 2019 ОНЫ НАМРЫН ЭЭЛЖИТ ЧУУЛГАНЫ
ТӨСВИЙН БАЙНГЫН ХОРООНЫ 10 ДУГААР САРЫН 15-НЫ ӨДӨР

 /МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Н.Амарзаяа: Эрхэм гишүүдийн энэ өдрийн амгаланг айлтгая. Байнгын хорооны гишүүдийн ирц 52.6 хувьтай бүрдсэн тул Байнгын хорооны хуралдаан нээснийг мэдэгдье. 


Байнгын хорооны хуралдаанаар хэлэлцэх асуудлыг танилцуулъя. 


1.Гаалийн албан татварыг хөнгөлж, буцаан олгох тухай, Нэмэгдсэн өртгийн албан татвараас чөлөөлөх тухай хуулийн төсөл. Монгол Улсын Засгийн газар 2019 оны 8 дугаар сарын 13-ны өдөр өргөн мэдүүлсэн, хэлэлцэх эсэх. 


2.Онцгой албан татвараас чөлөөлөх тухай хуулийн төсөл, Биологийн олон янз байдлыг хамгаалах ба уур амьсгалын өөрчлөлтөд дасан зохицох нь III төслийн санхүүгийн хамтын ажиллагааны хэлэлцээрийг соёрхон батлах тухай хуулийн төсөлтэй хамт өргөн мэдүүлсэн, Засгийн газар 2019 оны 10 дугаар сарын 1-ний өдөр өргөн мэдүүлсэн, хэлэлцэх эсэх.

3.Улсын тэмдэгтийн хураамжийн тухай хуульд өөрчлөлт оруулах тухай хуулийн төсөл. Засгийн газар 2018 оны 12 дугаар сарын 4-ний өдөр өргөн мэдүүлсэн, хэлэлцэх эсэх.

4.Орон нутгийн хөгжлийн сангийн 2018 оны хөрөнгийн зарцуулалтад хийсэн нийцлийн аудитын тайлан, Үндэсний аудитын газар 2019 оны 9 дүгээр сарын 5-ны өдөр ирүүлсэн.

5.Шилэн дансны тухай хуулийн хэрэгжилтэд хийсэн нийцлийн аудитын тайлан, Үндэсний аудитын газар 2019 оны 10 дугаар сарын 1-ний өдөр ирүүлсэн.

Хэлэлцэх асуудлаар саналтай гишүүд байна уу. Алга байна. Саналтай гишүүн байхгүй тул хэлэлцэх асуудалдаа оръё. Нэгдүгээр асуудал. 
Нэг. Гаалийн албан татварыг хөнгөлж, буцаан олгох тухай хуулийн төслийг хэлэлцэж эхэлье. 

Ажлын хэсгийн бүрэлдэхүүнийг танилцуулъя. Уул уурхай, хүнд үйлдвэрийн яамны Төрийн нарийн бичгийн дарга Нандинжаргал, Уул уурхай, хүнд үйлдвэрийн яамны Газрын тосны хэлтсийн дарга Чулуунбат, Уул уурхай, хүнд үйлдвэрийн яамны Хуулийн хэлтсийн дарга Лхамжав, Монгол газрын тос боловсруулах үйлдвэр төрийн өмчит хязгаарлагдмал хариуцлагатай компанийн Дотоод хяналтын албаны дарга Энхбаяр, Монгол газрын тос боловсруулах үйлдвэр төрийн өмчит хязгаарлагдмал хариуцлагатай компанийн Зураг төслийн инженер Баяржаргал гэсэн ийм бүрэлдэхүүнтэй ирсэн байна. 

Хууль санаачлагчийн илтгэлийг Уул уурхай, хүнд үйлдвэрийн яамны Төрийн нарийн бичгийн дарга Нандинжаргал танилцуулна. 2 дугаар микрофоныг өгье. Уг нь бол Сумъяабазар сайд танилцуулах юм байна. Засгийн газрын хуралдаантай байгаа юм байна. Тэгээд Төрийн нарийн бичгийн дарга танилцуулъя. Энэ хуулийн төсөлтэй холбоотой материалуудыг тарааж өгөөрэй. За Нандинжаргал.

Г.Нандинжаргал: Эрхэм гишүүдийн энэ өдрийн амар амгаланг айлтгая. Монгол Улсын Засгийн газрын зүгээс Дорноговь аймгийн Алтанширээ сумын нутагт жилд 1.5 сая тонн газрын тос боловсруулах хүчин чадалтай үйлдвэр барих төслийг Бүгд Найрамдах Энэтхэг Улсын Эксим банк хооронд байгуулсан 1 тэрбум ам.долларын хөнгөлөлттэй зээлийн санхүүжилт дээр хэрэгжүүлэхээр бид нар төлөвлөөд ажиллаж байгаа. 2023 он гэхэд энэхүү Газрын тос боловсруулах үйлдвэрийг бид нар бүрэн хүчин чадлаар нь ингэж хүлээлгэж өгнө гэсэн ийм тооцоо судалгаатай ажиллаж байгаа. 

Үйлдвэрт шаардлагатай авто зам, төмөр зам, цахилгаан хангамжийн дэд бүтцийн энэ бүтээн байгуулалтын ажлууд бол хийгдэж байгаа. Ерөнхийдөө бол дууссан. Технологийн болон одоо дунд, ахуйн усны хангамжийг бол шийдээд, үйлдвэрийн хэрэгцээнд зориулан нийт одоо 405.17 га газрыг одоо улсын тусгай хэрэгцээнд аваад байгаа. Түүнчлэн Энэтхэг Улсын Инженерс Индиа Лимитед компанитай төслийн менежментийн зөвлөх үйлчилгээ үзүүлэх гэрээг 2019 оны 5 дугаар сард байгуулсан байгаа. Ингээд одоо үйлдвэрийн зураг төсөл боловсруулах болон дараагийн шатны ажлууд одоо бүрэн хийгдэхээр ингээд төлөвлөгдөж байгаа.
2019 оны 4 дүгээр сарын 3-ны өдөр Газрын тос боловсруулах үйлдвэр барих төслийн талаар авах зарим арга хэмжээний тухай 129 дүгээр тогтоолоор үүрэг болгосны дагуу Газрын тос боловсруулах үйлдвэрийн ажилчдын хотхоны барилга байгууламжид шаардагдах дотоодын үйлдвэрлэлээс хангах ийм нөхцөл байдлууд одоо бас боломжгүй байгаа. Ийм учраас одоо импортоор оруулж ирж байгаа бараа материалын Гаалийн албан татварыг одоо хөнгөлж, буцаан олгох тухай болон Нэмэгдсэн өртгийн албан татвараас чөлөөлөх тухай хуулийн төслүүдийг одоо боловсруулаад байгаа.

Иймд одоо уг төслүүдийг хянан үзэж, Улсын Их Хурлаар нэн яаралтай горимоор өргөн мэдүүлж өгөхийг Төсвийн байнгын хорооны эрхэм гишүүдээс хүсье. Анхаарал тавьсанд баярлалаа.


Н.Амарзаяа: Гаалийн албан татварыг хөнгөлж, буцаан олгох, Нэмэгдсэн өртгийн албан татвараас чөлөөлөх тухай хууль санаачлагчийн илтгэлийг танилцууллаа. 

Хуулийн төслийн үзэл баримтлалын талаар асуулт асуух гишүүд нэрсээ өгнө үү. Батнасан гишүүнээр тасаллаа. За Баттөмөр гишүүн.

Б.Баттөмөр: Гаалийн албан татварыг хөнгөлж, буцааж олгох тухай гэдэг чинь одоо юу гэсэн үг юм. Буцааж олгоно гэдэг чинь юу гэсэн үг. Хөнгөлчхөөд дараа нь одоо бүтээн байгуулалтаа хийчхээд, үйлдвэр ашиглалтад орохоор улсын төсөвт тэрийгээ буцааж олгоно гэсэн үг юм уу. Энийгээ тодруулж өгөөч. Эхний асуулт.


Н.Амарзаяа: 3 дугаар микрофон хэн билээ. Лхамжав яамны Хуулийн хэлтсийн дарга.


Д.Лхамжав: Та бүхэнд энэ өдрийн мэндийг хүргэе. Уул уурхай, хүнд үйлдвэрийн яамны Хуулийн хэлтсийн дарга Лхамжав. Баттөмөр гишүүний асуултад хариулъя. 


Хуулийн төслийг хөнгөлж, буцаан олгох асуудал нь болохоор эргээд энэ хууль маань Сангийн яамтай нэлээн ярилцаж хийгдсэн. Хууль маань анх бол төслөө боловсруулахад бол Гаалийн болон Нэмэгдсэн өртгийн албан татвараас аль алинаас нь чөлөөлөх хувилбараар хийгдэж байсан юм. Тэгээд Сангийн яамны зүгээс ирсэн, гаргасан үндсэн санал нь болохоор сая хийгдсэн татварын шинэчлэлийн хүрээнд ер нь татварыг одоо шууд чөлөөлөх чөлөөлөлтийн тайлан хийгдэхгүй. Тэгээд яг ямар ямар бараа бүтээгдэхүүн чөлөөлөгдөж байгаа вэ гэдэг асуудлыг бид нар хяналттай явъя. Тэгэхээр хэрвээ боломжтой байгаа бол энэ төслийн хүрээнд та бүхэн одоо татвараа эхлээд төлчих. Тэгээд энэ нь болохоор жил жилээр төлөгдөөд явах юм. Тэгэхээр нэг 3 жилийн хугацаанд хэрэгжих төсөл маань болохоор эхний жилдээ 2020 оноос эхлээд бүтээн байгуулалтын ажил хийгдээд явж байгаа тохиолдолд 2020 онд төлсөн татвараа 2021 ондоо буцаан төлнө. Гол нь ингэхийн тулд нөгөө тайлангаа гаргаад, тайлангийн хүрээнд ямар ямар бараа бүтээгдэхүүнийг гаалиар импортоор оруулж ирсэн бэ. Тэрнийхээ дагуу төлсөн татвараа буцааж авах тийм зохицуулалтыг хийж байгаа юм. Баярлалаа.


Н.Амарзаяа: Баттөмөр гишүүний микрофоныг өгье. Сангийн яамны бүрэлдэхүүн ирмээр байна. Тэгээд Сангийн яам ингэж ярьсан гэж тайлбарлаж бас болохгүй л дээ. За Баттөмөр гишүүн.


Б.Баттөмөр: Нэгдүгээрт энэ хүмүүсээс цуглуулъя. Хоёрдугаарт, Сангийн яамыг оруулах хэрэгтэй. Би сая тэр хийсэн тайлбарыг ерөөсөө ойлгосонгүй. Одоо гааль дээр бол бүрдүүлэлтээ хийгээд, татвараа төлөөд явна гэсэн үг юм байна тиймээ. Тэгчхээд дараа нь чөлөөлүүлнэ гэсэн үг юм уу. Татвараас хөнгөлж, буцаан олгоно гэж байна шүү дээ. Хөнгөлнө гэдэг чинь одоо өөрөөр хэлбэл 5 хувийн гаалийн татварыг 2 хувь гэдэг ч юм уу. Бүр мөсөн тэглэх гэж байгаа бол чөлөөлнө гэж хэлнэ шүү дээ. Хөнгөлнө гэдэг чинь одоо тодорхой хувиар хөнгөлөхийг л хэлж байгаа шүү дээ. Тэгээд энэ сайн ойлгогдохгүй байна. Нэг сайн ойлгомжтой байдлаар хэлээдхээч. Татвараа төлөхгүйгээр өр үүсгэж яваад, дараа нь төлнө гэсэн үг юм уу 

эсвэл төлчхөөд буцаж авна гэсэн үг юм уу. 


Н.Амарзаяа: Ажлын хэсгийн 3 дугаар микрофон.


Д.Лхамжав: Гаалийн албан татварыг хөнгөлж, буцаан олгох тухай хууль дээр маань, төсөл дээр юу гэж зааж байна вэ гэхээр дотоодын үйлдвэрлэлээс хангах боломжгүй бараа материал тухайн татварын жилд ногдуулан төлсөн Гаалийн албан татварыг 100.0 хувь хөнгөлж, дараа жилийн эхний улиралд багтаан буцаан олгосугай гэж заагдсан. Тэгэхээр нөгөө хөнгөлөлтийн заалтаа бол 100.0 хувь хөнгөлнө. Тэгээд эхлээд төлөгдсөн татварыг 100.0 хувь хөнгөлөөд, ирэх онд нь буцааж олгоё гэсэн ийм зохицуулалт байгаа. Төлсөн татварыг 100.0 хувь хөнгөлж, буцаан олгосугай гэж байгаа юм. Тэгэхээр эхлээд урьдчилаад татвараа 100.0 хувь төлчихнө 2020 ондоо багтаагаад. Тэгээд төлөгдсөн татвар маань дараа ондоо 2021 ондоо 100.0 хувийн хөнгөлөлт эдлээд, хөнгөлөлтөө эдлээд, энэ Хувь хүний орлогын албан татвар болон Аж ахуйн нэгжийн орлогын албан татвар дээр бас нэг иймэрхүү зохицуулалтууд байгаад байдаг. Төлөгдсөн татвараа татварынхаа тайланг өгөөд, тэр тайлан дээрээ үндэслээд буцаан олголтоо авдаг яг энэ зарчмаар энэ хуулийн төсөл маань…/минут дуусав/


Н.Амарзаяа: Баттөмөр гишүүний микрофоныг өгье дөө. Болчихсон уу. За Батнасан гишүүний микрофон. Сангийн яамнаас.


О.Батнасан: Баярлалаа. Энэ төмөр замыг би ч ойлгодоггүй л дээ. Эхлээд нэг 270, 280 км-ийг нь тавина гэж байгаад дахиад буруу тийшээ оруулаад, 400 км тавина гээд ингээд яваад байгаа юм л даа. Заавал тийм механизмаар үйлчлэх юм уу. Одоо гаалийн татвар чинь бол 5.5 хувь. НӨТ-ийн татвар нь бол 10 хувь л байгаа шүү дээ. Гааль дээр чинь 15.5 хувийг л авчхаж байгаа юм. Шууд хөнгөлөөд өгчихвөл яадаг юм. Тэгээд одоо татварыг нь төлүүлчхээд, дахиад буцаагаад олгоно гэхээр чинь одоо буцаагаад улс төлнө гэсэн үг байна шүү дээ. Буцааж аж ахуйн нэгжид нь өгнө гэсэн үг байна шүү дээ тэр чинь. Эхлээд гааль дээр 15.5 хувийг чинь авчихна шууд гааль, НӨТ-ийн татварыг чинь. Тэр одоо хэн гэдэг аж ахуйн нэгж орж ирлээ, 15.5 хувийн татвараа төлчихлөө. Дахиад буцаан олгоно гээд байгаа байхгүй юу. Ийм заавал тийм давхардсан хүнд үе шат байх шаардлага байгаа юм уу. Наадах чинь тэгээд л нэг чирэгдэл учруулсан тийм зүйл.


Хоёрдугаарт 550 айлын орон сууц барих юм байна. Яах вэ төр дэмжлэг үзүүлж байгаа юм байна. Энэ бол болж байна. Цемент, тоосго гэх мэтийн бүтээгдэхүүнийг бол дотоод дахь зээлээсээ хангах юм байна. Тэгээд гадаад зах зээлээс хангах бүтээгдэхүүн хэчнээн төрлийн юм байна, замбараагүй их юм байгаа шүү дээ. Байшин барихад чинь одоо тэр эд материал, металл зөндөө л юм орно доо. Тийм жагсаалт гэж юм байна уу. Хэчнээн төрлийн бүтээгдэхүүн байгаа юм. Хэдэн төгрөгийн татварыг хөнгөлөх гээд байгаа юм. Тийм судалгаа байна уу, түүнийг нь сонсъё. Баярлалаа.


Н.Амарзаяа: За Батнасан гишүүний асуултад хэн хариулах вэ. Тийшээ, тэр ажлын хэсгийн микрофон руу очиж суу. Ажлын хэсгийн 3 дугаар микрофон.


А.Баяржаргал: Сайн байцгаана уу. Газрын тосны үйлдвэрийн Зураг төслийн инженер Баяржаргал гэж хүн байна. Одоо энэ Монголоос авах боломжгүй бараа материал гэдэг ийм жагсаалт бол эхнээсээ гарчихсан байж байгаа. Энийг маань өөрөө бас баталж, яг алийг нь гаалиас чөлөөлөх нь, чөлөөлөхгүй гэдэг нь баталж байж яг эцсийн байдлаар гарна. Одоогоор эхний ээлжид бол ер нь нэг 1000 гаруй, 1600 гаруй тийм бараа материал жагсаасан байгаа. Тэндээс нь одоо хэмжээ, барааных нь төрлөөс шалтгаалаад бас чөлөөлнө, чөлөөлөхгүй гэдгээр нь ялгах ёстой. Засгийн газраар тэрийг баталж тэр лист гарна. Материалаа бол бид нар жагсаагаад явж байгаа. Одоо Монголоос авч болох бүх материал бол бид нар тэр жагсаалтаасаа хасчихсан байж байгаа. 


Н.Амарзаяа: Баттөмөр гишүүний микрофоныг өгье. 


Б.Баттөмөр: Энэ гааль дээр бол гаалийнхаа бүрдүүлэлтийг бүх импортоор авч байгаа барааныхаа бүрдүүлэлтийг хийгээд, тэгээд татвараа улсын төсөвт төлчхөөд дараа жил нь буцааж авна гэж байгаа юм байна шүү дээ тийм үү. Тийм үү Сангийн сайд. Нэг тайлбар.


Н.Амарзаяа: Хүрэлбаатар сайдын микрофоныг өгье.


Ч.Хүрэлбаатар: Энэ ийм байгаа юм. Чөлөөлөөд байдаг, тэгэхээр гурил нэрийн доор цемент ч орж ирдэг, янз бүрийн бүх юм ордог байсан. Жижиг, дунд гэж нэрлээд тэрүүгээр нь баахан том үйлдвэрийн тоног төхөөрөмжүүд ч орж ирж байсан. Тэгээд бид нар энэ татварын багц хуулийг оруулахдаа төлчих, тэгээд дараа нь төлсөн татварыг нь буцааж олгодог ийм зарчим руу шилжээд явъя гэсэн. Өөрөөр хэлбэл энэ татвар дээр гараад байгаа нөгөө бултдаг, зайлдаг юмыг л багасгах гэсэн энэ шинэ хуулиараа л орж ирж байгаа ийм зүйл байгаа юм. Тэр хэцүү юм байна лээ. Гайгүй, зүгээр. Буцаагаад олгочих нь хамаагүй зөв. Яг эзэнд нь очих юм. 


Н.Амарзаяа: За өөр асуулт асуух гишүүд байна уу? Гишүүд асуулт асууж, хариулт авч дууслаа. Хуулийн төслийн үзэл баримтлалтай холбогдуулан үг хэлэх гишүүд байвал Баттөмөр гишүүнээр тасаллаа. Баттөмөр гишүүн.


Б.Баттөмөр: Аж ахуйн нэгжүүдийн хувьд бол төлчхөөд буцаагаад авахад бол асуудал байхгүй л дээ. Энэ Газрын тосны үйлдвэр маань бол бүр шинээр байгуулагдаж байгаа үйлдвэр. Энэ гааль, НӨТ-ийн татвартай холбоотой энэ мөнгийг бол Хөгжлийн банкнаас авна. Жилийн хэдэн хувийн хүүтэй ч байдаг юм авч таарна шүү дээ тиймээ. Тэгээд аваад төлнө гэхээр зэрэг энэ дунд бас тийм үргүй зардлууд гарах юм биш үү л гэсэн ийм юм надад бодогдоод байна л даа. Өөрөөр хэлбэл энэ үйлдвэрийн тэр бүтээн байгуулалтын зардал нь өөрөө өсөх юм биш үү л гэсэн нэг ийм надад болгоомжлол байгаа юм л даа. Гэхдээ бол ер нь бол төлчихөөд, буцаагаад өгдөг хэлбэр бол зөв л дөө. Татварын хуульд бол байсан. Гэхдээ шинээр байгуулагдаж байгаа үйлдвэрийн хувьд бол бас ямар байдаг юм бол доо. Зээл авч төлөөд, буцаагаад төлсөн зээл, зээл авсны дараагаар одоо тэр зээл чинь өөрөөр хэлбэл сүүлд нь тэр зээлийн хүү чинь бодогдоно шүү дээ тиймээ. 100 сая төгрөгийн зээл Хөгжлийн банкнаас аваад төлчихлөө. Тэр хооронд чинь бол юу вэ гэхээр Хөгжлийн банкны тэр 100 сая төгрөгийн чинь хүү гэж бас юм гарна шүү дээ тиймээ. Ингээд бүтээн байгуулалтын зардал энэ тэрд бас нэг тийм тооцооны янз бүрийн юмнууд гараад байх юм биш байгаа. Зээл авч төлөөд, буцаж төлдөг хэлбэр маань зөв үү, буруу юу. Энийгээ бас бодмоор л юм байна. Ер нь бол гааль, НӨТ-ийн татвараас чөлөөлөх, Гаалийн татвараас чөлөөлөхийг бол дэмжиж байна.


Н.Амарзаяа: Ер нь бол энэ хуулийн төсөл батлагдсанаар Газрын тос боловсруулах үйлдвэрийн ажилчдын орон сууц, офис үйлчилгээний цогцолборын бүтээн байгуулалт шаардлагатай бараа материалд төлсөн гаалийн албан татварыг хөнгөлж, буцаан олгох эрх зүйн орчин бүрдэх энэ асуудлыг бид хэлэлцэж байгаа. Тэгээд хоёр салгаж авч үзсэн Байнгын хороо. Дараагийн асуудал нь Нэмэгдсэн өртгийн албан татвараас чөлөөлөх гэж байгаа. Учир нь юу вэ гэхээр Гаалийн албан татварыг хөнгөлж, буцаан олгох, Нэмэгдсэн өртгийн албан татвараас чөлөөлөх гэж байгаа учраас хоёр тусад нь авч үзэж байгаа гэдгийг хэлье. 

Ингээд Гаалийн албан татварыг хөнгөлж, буцаан олгох тухай хуулийн төслийн үзэл баримтлалыг дэмжих нь зүйтэй гэсэн томьёоллоор санал хураалтыг явуулъя. Санал хураалт.

Санал хураалтад 11 гишүүн оролцсоноос 72.7 хувийн саналаар уг санал дэмжигдлээ. 

Хуулийн төслийн үзэл баримтлалыг хэлэлцсэн талаар Байнгын хорооноос гарсан санал, дүгнэлтийг чуулганы нэгдсэн хуралдаанд Улсын Их Хурлын гишүүн Тэмүүлэн гишүүн танилцуулна. Хуулийн төслийн үзэл баримтлалыг хэлэлцэх эсэх асуудлыг хэлэлцэж дууслаа. 

Дараагийн асуудал руу оръё.

Хоёр. Нэмэгдсэн өртгийн албан татвараас чөлөөлөх тухай хуулийн төслийг хэлэлцэж эхэлье. 
Ажлын хэсгийн бүрэлдэхүүн хэвээрээ. Нэмэгдэж ирсэн 2 хүнийг танилцуулъя. Сая 2 хүн орж ирэх шиг боллоо. Алтанцэцэг Газрын тос боловсруулах үйлдвэр төрийн өмчит хязгаарлагдмал хариуцлагатай компанийн захирал, Анхбаяр Уул уурхай, хүнд үйлдвэрийн яамны Хүнд үйлдвэр, газрын тосны бодлогын хэрэгжилтийг зохицуулах газрын дарга гэсэн байна нэмэгдэж ирж. 

Хууль санаачлагчийн илтгэлийг яамны сайд танилцуулдаг ийм Дэгийн тухай хуультай. Хүрэлбаатар сайд танилцуулах уу. Сумъяабазар сайд ирээгүй байна. За хуулийн үзэл баримтлалын төслийг Сангийн сайд Хүрэлбаатар танилцуулна. 

Ч.Хүрэлбаатар: Байнгын хорооны хурал даргалагч, Улсын Их Хурлын эрхэм гишүүд ээ,

Монгол Улсын Засгийн газрын зүгээс Дорноговь аймгийн Алтанширээ сумын нутагт жилд 1.5 сая тонн газрын тос боловсруулах хүчин чадалтай үйлдвэр барих төслийг Монгол Улсын Засгийн газар болон Бүгд Найрамдах Энэтхэг Улсын Эксим банк хооронд байгуулсан 1 тэрбум ам.долларын хөнгөлөлттэй зээлийн санхүүжилтээр хэрэгжүүлж эхэлнэ. 2023 онд ашиглалтад оруулахаар төлөвлөн ажиллаж байна. Үйлдвэрт шаардлагатай авто зам, төмөр зам, цахилгаан хангамжийн дэд бүтцийн бүтээн байгуулалтын ажил бүрэн хийгдэж дууссан төдийгүй үйлдвэрийн технологийн болон унд, ахуйн усны хангамжийг шийдэж, үйлдвэрийн хэрэгцээнд зориулан нийт 405.17 га газрыг улсын тусгай хэрэгцээнд аваад байна. Түүнчлэн Энэтхэг Улсын Инженерс Индиа Лимитед компанитай төслийн менежментийн зөвлөх үйлчилгээ үзүүлэх гэрээг 2019 оны 5 дугаар сард байгуулснаар үйлдвэрийн зураг төсөл боловсруулах болон дараагийн шатны ажлууд хийгдэх нөхцөл бүрдээд байна. 

Засгийн газрын 2019 оны 9 дүгээр сарын 3-ны өдрийн Газрын тос боловсруулах үйлдвэр барих төслийн талаар авах зарим арга хэмжээний тухай 129 дүгээр тогтоолоор үүрэг болгосны дагуу Газрын тос боловсруулах үйлдвэрийн ажилчдын хотхоны барилга байгууламжид шаардагдах дотоодын үйлдвэрлэлээс хангах боломжгүй, импортоор оруулж ирэх бараа, материалын гаалийн албан татварыг хөнгөлж, буцаан олгох тухай болон Нэмэгдсэн өртгийн албан татвараас чөлөөлөх тухай хуулийн төслүүдийг боловсруулаад байна.

Иймд уг төслийг хянан үзэж, Улсын Их Хуралд нэн яаралтай горимоор өргөн мэдүүлж өгөхийг Төсвийн байнгын хорооны эрхэм гишүүдээсээ хүсье. 


Н.Амарзаяа: Хуулийн төслийн үзэл баримтлалтай холбоотой асуулт асуух гишүүд байна уу? Надад нэг асуулт байна л даа. Энэ Гаалийн албан татвараас хөнгөлж, буцаан олгочхоод дахиж Нэмэгдсэн өртгийн албан татвараас чөлөөлөх юм уу. Тэгэхдээ энэ хуулийн төсөл өргөн барьсан материал дээр хоёр тусдаа асуудал байгаад байдаг. Гэтэл яг энэ үйлдвэрийн ажилчдын офисын барилга, орон сууц гэх мэтчилэн нөгөө үйлчилгээний цогцолборын бүтээн байгуулалт шаардлагатай, хоёулаа л бараа материал юм байна шүү дээ. Бараа материалыг Гаалийн татвараас хөнгөлж, буцаан олгох, нөгөөдөх нь болохоор Нэмэгдсэн өртгийн албан татвараас чөлөөлөх гээд. Яг бүгдээрээ. За Хүрэлбаатар сайд хариулт өгье.


Ч.Хүрэлбаатар: Одоо яг гаалийн албан татварыг бол хөнгөлөөд, тэгээд буцааж олгох замаар явчхаж байгаа юм. Яагаад вэ гэхээр энэ тохиолдолд бол нөгөө буцааж цаашид өөр зорилгоор ашиглах гэдэг нь сая нөгөө гурил гэчхээд цемент оруулж ирдэг ч юм уу, цаашид нь өөр зарж борлуулах ч гэдэг юм уу иймэрхүү зүйлүүд бол гарахгүй. Үүнээс гарахад мөнгө алдахгүй байх ийм боломжтой юм. НӨТ-ийн хувьд бол шууд чөлөөлчихөд бол асуудал байхгүй. Яагаад гэхээр нөгөө чөлөөлснөөр бол борлуулалтын НӨТ-өөс нь  хасалт хийхгүй. Дотоодын НӨТ-ийн татварын орлогоо аваад явчих учраас энэ дээр янз бүрийн дарамт, өөрөөр хэлбэл хасалт хийхгүй л гэсэн үг. Тэгэхээр энэ дээр нь бол чөлөөлөөд явчхаж болно. Нөгөөх нь гаалийн татварыг нь зараад, борлуулаад явчих өөр зориулалтаар ашиглачих боломжтой учраас хоёр өөрөөр хандаж байгаа. Тийм.


Н.Амарзаяа: Хариулт ойлгомжтой боллоо. Хуулийн төслийн үзэл баримтлалтай холбогдуулан үг хэлэх гишүүд байна уу. Алга байна. Тэгвэл Нэмэгдсэн өртгийн. Байна уу. Тэмүүлэн гишүүн.


Г.Тэмүүлэн: Байнгын хорооны гишүүддээ энэ өдрийн мэндийг хүргэе. Тэгэхээр бид нар бас энэ Газрын тосны үйлдвэр барих энэ төслийг хэрэгжүүлэх хэрэгцээ шаардлага бол бас байгаад байгаа. Үнэхээр одоо газрын тосны бүтээгдэхүүний импортоос бол Монгол Улс хараат, тэгээд бид нар бол энэ ажлыг аль болох богино хугацаанд ажил хэрэг болгох, барьж дуусгах бол шаардлага байгаад байгаа. Тэгээд нийт бас энэ Газрын тосны газрын бас хамт олон маань бас хүрэлцэн ирсэн байна, цуг хамтарч ажиллаж байсан та бүхэн маань энэ ажлыг бас бодит ажил хэрэг болгоод эхлүүлээд явж байгаад бол та бүхэндээ баяр хүргэе. Тэгээд ямар ч бай амжилт хүсье. 


Ер нь бид нар бас давхар анхаарах асуудлууд хэд хэд байгаа гэдгийг та бүхэндээ бас хэлэх байна. Нэгдүгээрт бол яах вэ би зүгээр ер нь түүхий эдийн хомсдолд орох тийм эрсдэл бид нарт байгаа юу гэвэл байгаа. Өнөөдөр Монгол Улс бол жилдээ нэг 1-1.2 сая тонныг бол олборлож байгаа. Тэгэхээр энэ нөөц маань бол нэгдүгээрт бас хангалттай биш. Тэгэхээр би бодлогын түвшинд Сангийн сайд байгаа, манай Төсвийн байнгын хорооныхон ч байна. Энэ дээр бид нар анхаарах ёстой асуудал маань бол төр бас өөрсдөө энэ газрын тосныхоо хайгуулыг эрчимжүүлэх, тэгээд баталгаат нөөцөө нэмэгдүүлэх шаардлага бол байгаа. Үнэхээр бид нар одоо өнөөдөр олборлож байгаа гэдэг юм уу зөвхөн одоо Петро Чайна компанийн Тамсагийн гэдэг юм уу энэ газрын тосны нөөцөөр бол бүрдүүлэх боломж бололцоо бол байхгүй. Хуучин бид нар бас хайгуул хийж байсан Галба баруун нэг, Хөх нуур 18 ч гэдэг юм уу тиймээ эргээд нөөцийг нь баталгаажуулах ёстой, баталгаат нөөцийг бүрдүүлэх ёстой, баталгаажуулах ёстой энэ бас боломжит газрууд бол байгаа. Энэ дээр бол одоо бас та бүхэн анхаарч ажиллаарай. 


Тэгээд эргээд энэ хайгуулаа эрчимжүүлсэн, нөөцөө баталгаажуулсны үндсэн дээр бол бас энэ олборлолтод шилжүүлэх, тухайн тэр олборлолтын нөөц тосны хэмжээг нэмэгдүүлэх боломж бололцоо бол бид нарт байна гэж харж байгаа. Бодлогынхоо түвшиндээ би бас саналыг хэлэх гээд байгаа нь Хүрэлбаатар сайд та энийг бас нэг тунгааж үзээч гэх гээд байгаа юм. Ер нь бид нар сая Засгийн газрын зүгээс худалдан авах ажиллагааны газрыг бол тусдаа агентлаг болгох асуудлыг оруулж ирсэн. Яг үүн лугаа адил өнөөдөр бид нар газрын тосны салбарыг хөгжүүлэх, энэ салбарын бодлогыг одоо тусдаа бас бодлого агентлаг болгож барих энэ шаардлага бол байна гэж хараад байгаа. Тэгэхээр цаашдаа Газрын тосны газрыг бол тусдаа бие даалгах гэдэг юм уу энэ шаардлага бол байна. Яг Газрын тосных нь эрэл хайгуулын чиглэлээр төрийн өмчит компанийг бас байгуулах шаардлага бол байна гэж хараад байгаа. Тэгэхээр энэ агентлаг болох асуудлыг та бүхэн судалж үзээд, хэрэв энэ удаагийн Засгийн газар хэрэв боломжгүй тохиолдолд дараагийн Засгийн газар дээр оруулж ирэх энэ бүтэц, зохион байгуулалтын асуудлыг бас оруулж ирээч ээ. Бид нар энэ тусдаа бие даасан бодлогыг нь гаргаж ирж байж бол Газрын тосны хайгуулыг эрчимжүүлэх, олборлолтыг нэмэгдүүлэх, тусдаа энэ бодлого маань бол бие даасан бодлоготойгоор явах боломж бололцоо бол бүрдэнэ, хүн хүчээ бүрдүүлэх боломж бололцоо бүрдэнэ гэж харж байгаа. Тэгээд энэ дээр бол та бүхэн бас анхаарч үзээч ээ гэдгийг би бас саналыг хэлэх гэж байгаа юм. Өөр саналгүй. Баярлалаа. 


Дээрээс нь нэг зүйлийг би бас тусдаа сая бас манайхан маань эхлээд Монгол газрын тос боловсруулах үйлдвэрийн компанийг бол байгуулсан байгаад байгаа. Тэгэхээр энэ төрийн өмчит энэ хязгаарлагдмал хариуцлагатай компани маань бол эхнээсээ компанийнхаа сайн засаглалын хэлбэрийг хөгжүүлж явах бол шаардлага байгаа гэж хараад байгаа. Тухайн тэр компанийнх нь хувьцаа эзэмшигч байна уу, тухайн тэр компанийнх нь ТУЗ нь байна уу энийг бол олон улсынхаа жишгийн дагуу, олон улсынх нь стандартын дагуу бол компанийн сайн засаглалыг бүрдүүлэх талаар энэ бол салбарын яамны зүгээс та бүхэн бас анхаарч үзээрэй. Энийг бол бид нар аливаа нэг яам гэдэг юм уу, Засгийн газрын зүгээс энэ аж ахуйн нэгжийн үйл ажиллагаанд оролцох, хөндлөнгөөс нөлөөлөх асуудал бол би байж болохгүй л гэж хараад байгаа. Тэгэхээр энийг бол та бүхэн бас бодлогын түвшинд сайн анхаарч ажиллаарай гэдэг саналыг бол хэлэх гэж байгаа юм. Баярлалаа.


Н.Амарзаяа: Баярлалаа. Хуулийн төслийн үзэл баримтлалтай холбоотой гишүүд үг хэлж дууслаа. 


Нэмэгдсэн өртгийн албан татвараас чөлөөлөх тухай хуулийн төслийн үзэл баримтлалыг дэмжих нь зүйтэй гэсэн томьёоллоор санал хураалт явуулъя. Санал хураалт. 

Хуулийн төслийн үзэл баримтлалыг хэлэлцсэн талаар Байнгын хорооны. Тийм байна тийм. 81.8 хувийн саналаар уг хуулийн төслийг дэмжлээ. 11 гишүүн оролцлоо. 

Хуулийн төслийн үзэл баримтлалыг дэмжсэн талаарх санал хураалтыг явуулж дууслаа. Үзэл баримтлалыг хэлэлцсэн талаар Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Г.Тэмүүлэн танилцуулна.

Нэг дэх асуудал буюу Гаалийн албан татвараас хөнгөлөх, чөлөөлөх, буцаан олгох, Нэмэгдсэн өртгийн албан татвараас чөлөөлөх тухай хуулийн төслийн үзэл баримтлалыг хэлэлцэж дууслаа. Ажлын хэсэгт баярлалаа. Хоёр дахь асуудал руугаа оръё. 

Гурав. Онцгой албан татвараас чөлөөлөх тухай хуулийн төслийг хэлэлцэж эхэлье. 

Ажлын хэсгийг танилцуулъя. Сангийн сайд Хүрэлбаатар, Батхүү Сангийн яамны Хөгжлийн санхүүжилтийн газрын дарга, Эрдэнэбулган Байгаль орчин, аялал жуулчлалын яамны Төрийн захиргааны удирдлагын газрын дарга, Оюунсанаа Байгаль орчин, аялал жуулчлалын яамны Ойн бодлого, зохицуулалтын газрын дарга бөгөөд Төслийн хоёр болон гурван үе дэх үе шатны үндэсний захирал, Одонтунгалаг Сангийн яамны Хөгжлийн санхүүжилтийн газрын зөвлөх, Байгаль орчин, аялал жуулчлалын дэд сайд Батбаяр сайд ирсэн байна уучлаарай.

Хууль санаачлагчийн илтгэлийг Сангийн сайд Хүрэлбаатар танилцуулна. Хүрэлбаатар гишүүний микрофоныг.

Ч.Хүрэлбаатар: Байнгын хорооны хурал даргалагч, Улсын Их Хурлын эрхэм гишүүд ээ,

Монгол орны тусгай хамгаалалттай газар нутгийн менежментийг бэхжүүлэх, биологийн олон янз байдлыг хамгаалах, орчны бүс дэх орон нутгийн иргэдийн тогтвортой амьжиргааг дэмжих зорилгоор Биологийн олон янз байдлыг хамгаалах, уур амьсгалын өөрчлөлтөд дасан зохицох нь төслийг ХБНГУ-ын 11.5 сая еврогийн санхүүгийн тусламжаар 2015 оноос хэрэгжүүлж байна. Монгол Улсын Засгийн газар, ХБНГУ-ын Засгийн газар хоорондын хөгжлийн бодлогын хамтын ажиллагааны 2016 оны хэлэлцээгээр төслийн санхүүжилтийн үр дүнг өндрөөр үнэлж, төслийн хоёр дахь үе шатыг 19.5 сая еврогийн санхүүгийн тусламжаар 2018 оны хэлэлцээрээр төслийн гурав дахь үе шатыг 8 сая еврогийн санхүүгийн тусламжаар санхүүжүүлэхээр тохиролцсон. Энэ дагуу биологийн олон янз байдлыг хамгаалах ба уур амьсгалын өөрчлөлтөд дасан зохицох нь III төслийн санхүүгийн хамтын ажиллагааны хэлэлцээрийг 2016 оны 6 дугаар сарын 26-ны өдөр байгуулж, 2019 оны 10 дугаар сарын 10-ны өдөр соёрхон батлуулсан.

Санхүүгийн хамтын ажиллагааны хэлэлцээрийн гуравдугаар зүйлд заасны дагуу тус төслийн хөрөнгөөр импортоор оруулах суудлын авто машиныг Онцгой албан татвараас чөлөөлөх тухай хуулийн төслийг хэлэлцэн шийдвэрлэж өгнө үү. Баярлалаа. 


Н.Амарзаяа: Хуулийн төслийн үзэл баримтлалын талаар асуулт асуух гишүүд байна уу? Алга байна. Үзэл баримтлалтай холбогдуулан үг хэлэх гишүүд байна уу? Алга байна. 


Онцгой албан татвараас чөлөөлөх тухай хуулийн төслийн үзэл баримтлалыг дэмжих нь зүйтэй гэсэн томьёоллоор санал хураалт явуулъя. Санал хураалт. 


Санал хураалтад 11 гишүүн оролцсоноос 72.7 хувийн саналаар уг санал дэмжигдлээ. Санал хураалтыг явуулж дууслаа.


Хуулийн төслийн үзэл баримтлалыг хэлэлцсэн талаар Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Баттөмөр гишүүн танилцуулна. 


Хуулийн төслийн үзэл баримтлалын хэлэлцэх эсэх асуудлыг хэлэлцэж дууслаа. Ажлын хэсгийнхэнд баярлалаа.  Дараагийн асуудалд оръё.


Дөрөв. Улсын тэмдэгтийн хураамжийн тухай хуульд өөрчлөлт оруулах тухай хуулийн төслийг хэлэлцэж эхэлье. 


Ажлын хэсгийн бүрэлдэхүүнийг танилцуулъя. Байгаль орчин, аялал жуулчлалын дэд сайд Ц.Батбаяр, Байгаль орчин, аялал жуулчлалын яамны Төрийн захиргаа удирдлагын газрын дарга Эрдэнэбулган гэсэн ажлын хэсэг хүрэлцэн ирсэн байна. 


Хууль санаачлагчийн илтгэлийг Сангийн сайд Хүрэлбаатар танилцуулна. Хууль санаачлагчийн илтгэлийг Байгаль орчин, аялал жуулчлалын яамны дэд сайд Батбаяр сайд танилцуулна. 2 дугаар микрофоныг өгье.


Ц.Батбаяр: Эрхэм гишүүдийн энэ өдрийн мэндийг хүргэе. Эрхэм гишүүд ээ, Химийн хорт болон аюултай бодисыг импортлох, хил дамжуулан тээвэрлэх тусгай зөвшөөрлийг Аж ахуйн үйл ажиллагааны тусгай зөвшөөрлийн тухай хуульд заасны дагуу Байгаль орчин, аялал жуулчлалын яамнаас олгож байна. Улсын тэмдэгтийн хураамжийн тухай хууль, Улсын тэмдэгтийн хураамжийн хувь хэмжээг тогтоох тухай Засгийн газрын 2011 оны 199 дүгээр тогтоолд заасны дагуу Тэмдэгтийн хураамжийг тусгай зөвшөөрөл авсан аж ахуйн нэгжүүд төлдөг. Химийн хорт болон аюултай бодисын зөвшөөрөл нь химийн бодисын шилжилт хөдөлгөөнийг хянах, нэр төрөл, тоо хэмжээ, импортлогч, ашиглагч байгууллагын мэдээллийг бий болгох ач холбогдолтой юм. Химийн хорт болон аюултай бодисын тусгай зөвшөөрлийг жилд дунджаар 250 гаруй аж ахуйн нэгж, байгууллага авч, 580-600 сая төгрөгийг төсөвт төвлөрүүлдэг. 2018 онд нийт 2900 орчим нэр төрлийн 1 сая 61 мянга 272 тонн бодисын зөвшөөрөл авсан бөгөөд үүний 40 сая нь уул уурхайн салбарт, 43 хувийг химийн бодис худалдах аж ахуйн нэгжид, 4 хувийг ноос ноолуур, арьс ширний үйлдвэр эрхлэгчдэд, 3 хувийг барилгын материал үйлдвэрлэгчид, үлдсэн хувийг бусад аж ахуйн нэгж, байгууллагуудад оногдож байна.  


Одоо мөрдөгдөж байгаа Улсын тэмдэгтийн хураамжийн тухай хуулийн 21.1.2-т химийн хорт болон аюултай бодис импортлох, хил дамжуулан тээвэрлэх тусгай зөвшөөрөл олгоход 1 сая 200 мянгаас 3 сая төгрөг гэж заасан нь бага хэмжээтэй бодис ашигладаг эрдэм шинжилгээний хүрээлэн, их, дээд сургууль, лаборатори, жижиг, дунд үйлдвэрлэл эрхлэгчдэд хүндрэлтэй байгаагаас хууль бусаар импортлохыг оролдох, зөвшөөрөлгүйгээр хил дээр ирсэн бодисоо авч чадахгүй байх, хураагдах зэрэг зөрчлийг үүсгэж байна. 

Түүнчлэн хэд хэдэн жижиг аж ахуйн нэгж нийлж, нэг тусгай зөвшөөрөл авах, эсвэл 3 сая төгрөг төлөөд нэг зөвшөөрлөөр аль болох их хэмжээний химийн бодис авахыг эрмэлзэх болсон нь хяналтыг сулруулах, химийн бодисын хууль бус импортыг бий болгох зэрэг сөрөг үр дагавар гарах шалтгаан болж байгаа юм. Дээрх хүндрэл бэрхшээлийг арилгах зорилгоор Улсын тэмдэгтийн хураамжийн тухай хуулийн 21.1.2-т заасан тэмдэгтийн хураамжийн дээд, доод хязгаарыг өөрчлөн, химийн хорт болон аюултай бодис импортлох, хил дамжуулан тээвэрлэх тусгай зөвшөөрөл олгоход 50 мянгаас 20 сая төгрөг болгохоор хуулийн төсөл боловсрууллаа. Улсын тэмдэгтийн хураамжийн тухай хуульд өөрчлөлт оруулснаар орон нутгийн төсөвт төвлөрөх орлого одоогийнхоос 2 дахин нэмэгдэхээр тооцогдсон болно. Анхаарал тавьсанд баярлалаа.


Н.Амарзаяа: Дэд сайдад баярлалаа. Хуулийн төслийн үзэл баримтлалтай холбоотой асуулт асуух гишүүд байна уу нэрсээ өгнө үү. Баттөмөр гишүүнээр тасалъя. Баттөмөр гишүүний микрофоныг өгье. 


Б.Баттөмөр: Энэ 3 сая 1.2-3 сая төгрөг хүртэл энэ зарим аж ахуйн нэгжид жижиг аж ахуйн нэгжүүдийн хувьд бол бас ихдэж байна гэсэн ийм санаа юм байна шүү дээ тиймээ. Тэгээд та нар 50-аас 20 сая болгочихсон байна. Жижиг аж ахуйн нэгжүүдийн хувьд бол 1.2 маань 50 болж буурах боломжтой юм даа. 20 сая болгоод өгчихдөг нь ямар аж ахуйн нэгжүүддээ 20 сая болж өгч, ямар тооцоо судалгаа байна. Энэ ингээд энэ хураамжийн хэмжээг нэмээд байна гэдэг чинь бол тэр тухайн бүтээгдэхүүний өртөг нэмэгдэнэ. Тухайн бүтээгдэхүүний өртөг нэмэгдэнэ гэдэг чинь тэр үйлдвэрлэж байгаа бүтээгдэхүүний зардал одоо нэмэгдэнэ. Яах вэ улсын төсөвт орж байгаа төсвийн орлого 2 дахин нэмэгдэх л юм байна. Ямар тооцоон дээр үндэслэж энийг хийж байна. Энийг энд хариулт авъя. 


Н.Амарзаяа: Хэн хариулах вэ. Ажлын хэсгийн 3 дугаар микрофон.


Ц.Батжаргал: Байгаль орчин, аялал жуулчлалын яамны Хүрээлэн буй орчны байгалийн нөөцийн удирдлагын газрын ахлах мэргэжилтэн Батжаргал. Одоо энэ 20 саяд хамаарагдахаар, 20 сая хүртэлхэд хамаарагдахаар аж ахуйн нэгж бол энэ уул уурхайн аж ахуйн нэгж байгууллагууд байна. Тэсрэх бодис үйлдвэрлэгч аж ахуйн нэгжүүд байна. Химийн бодис худалдаалдаг аж ахуйн нэгжүүд байгаа. Эдгээр аж ахуйн нэгж байгууллагууд нь бол 200 тонноос дээш гэдэг одоо хязгаарт орж байгаа. Нийт химийн бодисын 98.8 хувийг эдгээр аж ахуйн нэгж байгууллагууд импортолж байгаа. Тэгээд энэ аж ахуйн нэгж байгууллагууд импортлох зөвшөөрөл авч байгаа боловч одоо тэр төлж байгаа мөнгөн дүнгээрээ бол 200 тонноос дээш гэдэг хязгаарт орчхоод 20 хэдэн мянган тонн, 30 хэдэн мянган тонн, дээд талын аж ахуйн нэгжүүд 56 мянган тонн гэж энэ зөвшөөрөл авч байгаа. Энэ маань одоогийн нөгөө зохицуулж байгаа 200 тонноос дээш гэдэг интерваль маань одоо ерөөсөө тэр их хэмжээгээр химийн бодис аваад байгаа аж ахуйн нэгж байгууллагын зохицуулалтыг, улсын тэмдэгтийн хураамж төлөх зохицуулалтыг бол зохицуулж чадахгүй байгаад байгаа ийм асуудал байж байгаа. 


Тооцоо судалгааг бид нар 2017 онд гаргасан тооцооллоор хийсэн. Энэ дээр нөгөө Улсын тэмдэгтийн хураамжийн хуулийн дагуу нөгөө нэг Засгийн газрын 199 дүгээр тогтоолоор Улсын тэмдэгтийн хураамжийн хувь хэмжээг тогтоох ийм тогтоолын дагуу бол 7 интервальтай байдаг. 7 хязгаарлалтай байдаг. Энэ хязгаарыг бид нар хоёр тийш нь өсгөж өгөөд, 50 мянгаас дээших нөгөө 50 мянгаас дээш тэр 3 интерваль, тэр 200 тонноос дээших дээр бол цаана нь 7 интерваль нэмж ингэж өгч байгаа. Энэ маань болохоор аж ахуйн нэгж байгууллагуудын одоо химийн бодис оруулж ирж байгаа химийн бодисын тоо хэмжээгээр өсөх зохицуулалттай ийм байж байгаа. Тэгэхээр энэ дээр бол хуучин интервальд хамаарагдаж байгаа одоо нийт аж ахуйн нэгж бол 232 аж ахуйн нэгж тооцож үзэхэд эндээс 116 нэгжийн татвар бол өсөхөөргүйгээр хамаарч байгаа. Тэр 200 тонноос дээших зөвшөөрөл авдаг 115 аж ахуйн нэгж байгууллагын зөвшөөрлөөр төлж байгаа тэр улсын тэмдэгтийн хураамж бол 2 дахин нэмэгдэхээр ийм тооцоо гарч ирж байгаа.     


Н.Амарзаяа: Хариултыг сайн өглөө баярлалаа. Хуулийн төслийн үзэл баримтлалтай холбогдуулан үг хэлэх гишүүд байна уу. Нэрсээ өгнө үү. Алга байна. 

Улсын тэмдэгтийн хураамжийн тухай хуульд өөрчлөлт оруулах тухай хуулийн төслийн үзэл баримтлалыг дэмжих нь зүйтэй гэсэн томьёоллоор. Засгийн газрын гишүүд орж ирье. Сая 5 сайд орж ирчхээд бүгдээрээ зэрэг гараад явчихлаа. Энэ санал хураалт унах нь байна. 

Улсын тэмдэгтийн хураамжийн тухай хуульд өөрчлөлт оруулах тухай хуулийн төслийн үзэл баримтлалыг дэмжих нь зүйтэй гэсэн томьёоллоор санал хураалт явуулъя. Санал хураалт. 

Санал хураалтын дүнг танилцуулъя. Нийт 11 гишүүн оролцсоноос 54.5 хувиар уг хуулийн төслийг дэмжлээ. Хуулийн төслийн санал хураалтыг явуулж дууслаа. 

Хуулийн төслийн үзэл баримтлалыг хэлэлцсэн талаар Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Амарзаяа танилцуулъя даа. Хуулийн төслийн үзэл баримтлалыг хэлэлцэх эсэх асуудлыг хэлэлцэж дууслаа. Ажлын хэсгийн хамт олонд баярлалаа. Дараагийн асуудал руу оръё. 

Тав. Орон нутгийн хөгжлийн сангийн 2018 оны хөрөнгийн зарцуулалтад хийсэн нийцлийн аудитын тайланг хэлэлцэж эхэлье. 

Ажлын хэсгийн бүрэлдэхүүнийг танилцуулъя. Монгол Улсын Ерөнхий аудиторын орлогч бөгөөд тэргүүлэх аудитор Оюунбилэг, Үндэсний аудитын газрын нийцлийн аудитын газрын захирал бөгөөд тэргүүлэх аудитор Энхбаатар, Үндэсний аудитын газрын нийцлийн аудитын газрын ахлах аудитор Нямтөмөр, Үндэсний аудитын газрын нийцлийн аудитын газрын аудитор Чимэдлхам, Нийслэл дэх төрийн аудитын газрын дарга бөгөөд тэргүүлэх аудитор Энхбаатар. Баярлалаа.

Орон нутгийн хөгжлийн сангийн 2018 оны хөрөнгийн зарцуулалтад хийсэн нийцлийн аудитын тайланг Монгол Улсын Ерөнхий аудиторын орлогч бөгөөд тэргүүлэх аудитор Оюунбилэг танилцуулна. 2 дугаар микрофоныг өгье. 

С.Оюунбилэг: Улсын Их Хурлын Төсвийн байнгын хорооны даргын үүрэг гүйцэтгэгч болон эрхэм гишүүд ээ,

Үндэсний аудитын газраас орон нутгийн хөгжлийн сангийн 2018 оны хөрөнгийн зарцуулалт хийсэн нийцлийн аудитын тайланг танилцуулъя. Аудитыг Монгол Улсын Их Хурлын Төсвийн байнгын хорооны 2018 оны Аудитын сэдэв батлах тухай 1 дүгээр тогтоол. Монгол  Улсын Ерөнхий аудиторын 2019 оны А/3 дугаар тушаалыг үндэслэн Үндэсний аудитын газрын бүрэн эрхийн хүрээнд хийж гүйцэтгэлээ. Орон нутгийн хөгжлийн сангийн 2018 оны хөрөнгийн зарцуулалт хууль тогтоомжид хийсэн нийцлийн аудит дүгнэлт, зөвлөмж боловсруулан холбогдох байгууллага, албан тушаалтанд хүргүүлэх, аудитын тайланг Улсын Их Хуралд танилцуулах, олон нийтэд мэдээлэх аудиторын зорилт чиглэгдсэн.

Орон нутгийн хөгжлийн сангийн зорилго нь орон нутгийн хөгжлийг дэмжих, бүс нутгийн тэнцвэртэй байдлыг хангах зорилгоор улсын төсвөөс орон нутгийн төсөвт олгохоор дахин хуваарилалт хийх хөрөнгийг гэж Төсвийн тухай хуульд заасан байдаг. Уг зорилгын хүрээнд орон нутгийн хөгжлийн сангаас аймаг, нийслэлийн орон нутгийн хөгжлийн санд 2018 онд гүйцэтгэлээр 88.5 тэрбум төгрөгийн санхүүжилт олгож, орон нутаг өөрийн эх үүсвэрээр 17.3 тэрбум төгрөг, өмнөх оны үлдэгдэл 17.4 тэрбум төгрөг нийт 123.4 тэрбум төгрөгийн орлогыг бүрдүүлсэн байна. Энэ нь тус сангийн 2017 оны гүйцэтгэлээс 16 тэрбум төгрөгөөр буюу 12.9 хувиар нэмэгдсэн үзүүлэлттэй байна. Орон нутгийн хөгжлийн сангийн хөрөнгөөр аймаг, нийслэл, сум, дүүргийн Иргэдийн төлөөлөгчдийн хурлаар 2018 онд нийт 122.3 тэрбум төгрөгийн төсөвт өртөг бүхий 4500 төсөл арга хэмжээг хэрэгжүүлэхээр баталснаас гүйцэтгэлээр 86.1 тэрбум төгрөгийн 3594 төсөл арга хэмжээ буюу 83 хувь нь бүрэн хэрэгжсэн, 9.4 тэрбум төгрөгийн 272 төсөл арга хэмжээ буюу 9.1 хувь нь дутуу хэрэгжсэн. 13.3 тэрбум төгрөгийн 600 төсөл арга хэмжээ буюу 12.8 хувь нь огт хэрэгжээгүй үр дүнтэй байна.

Үндэсний аудитын газраас тус сангийн үйл ажиллагаанд 2013 оноос хойш жил бүр аудит хийж ирсэн бөгөөд энэ удаагийн аудит нь орон нутгийн хөгжлийн сангийн үйл ажиллагааны талаарх иргэдийн мэдлэг, оролцоог дүгнэх зорилгоор санал асуулга авч, мөн 2013-2018 онд хийсэн аудитаар илэрсэн зөрчлийн хэмжээг тухайн жилийн нийт хөрөнгө оруулалттай нь харьцуулан дүн шинжилгээ хийж, зөрчил жил бүр буурахгүй, давтагдан гарч байгаад холбогдох албан тушаалтанд хариуцлага тооцуулахаар эрх бүхий байгууллагад хүргүүлснээрээ онцлог болсон байна. 

Үндэсний аудитын газраас 2018 оны аудитаар 342.8 сая төгрөгийн 65 төлбөрийн акт тогтоож, 18.3 тэрбум төгрөгийн 475 зөрчлийг арилгуулах албан шаардлага хүргүүлж, 5 тэрбум төгрөгийн хөрөнгийн зөвлөмжийг холбогдох байгууллагад, албан тушаалтнуудад хугацаатай хүргүүлж, Архангай, Сүхбаатар аймгуудад 16 албан тушаалтанд холбогдуулан хариуцлага тооцуулах албан шаардлагыг дээд шатны байгууллагууд нь тус тус хүргүүлсэн. Аудитаар сангийн зарим хөрөнгийг орон нутгийн хөгжилд дэмжлэг үзүүлэх үр өгөөжтэй төсөл хөтөлбөрт бус богино хугацааны хэрэгцээг хангах зардалд зориуд бусаар зарцуулж байгаа нь тус сангийн хөрөнгөд тавих хяналт, албан тушаалтны хариуцлага, санхүүгийн сахилга сул байгаатай холбоотой гэж аудитын тайлангаар дүгнэсэн болно. Энэхүү үүссэн сангийн үйл ажиллагааны үр ашгийг бууруулж, ач холбогдлыг багасгаж байна гэж аудитын байгууллагаас үзэж байна. Анхаарал хандуулсан та бүхэнд баярлалаа.

Н.Амарзаяа: Баярлалаа. Аудитын тайлантай холбоотой асуулт асуух гишүүд нэрсээ өгнө үү. Тогтохсүрэн гишүүний микрофоныг өгье.

Д.Тогтохсүрэн: Баярлалаа. Орон нутгийн хөгжлийн сангийн хөрөнгийн захиран зарцуулалтын байдалд Үндэсний аудитын газар аудит хийсэн байна. Өмнөх он жилүүдийг бодох юм бол бас харьцангуй илэрсэн зөрчил, авсан арга хэмжээ, тавигдсан акт, зөвлөмжийн хэрэгжилт нь бол би гайгүй юм шиг харагдаж байна гэж бодож байна. Ер нь манай энэ аймаг, сумдууд орон нутгийн хөгжлийнхөө сангийн хөрөнгийг төлөвлөөд, зохион байгуулаад, зарцуулаад, хяналт тавиад ингээд хэрэгжүүлээд ерөнхийд нь бас сурчхаж байгаа юм. Тэрний бас үр дүн би байна гэж бодож байна. Зүгээр цаашдаа бол энэ зөрчил гаргаад байгаа хүмүүс дээр хариуцлага байх ёстой юм. Хариуцлага нь бол би дараа жилийн төлөвлөлттэй холбож өгөх ёстой юм шиг байгаа юм. Дараа жилд нь муу одоо хэрэгжүүлсэн бол дараа жилд нь орон нутгийн хөгжлийн сангийн хөрөнгийг төлөвлөж олгохдоо тодорхой хэмжээнд одоо үнэлгээнээс нь хасдаг ийм чиглэл рүү явбал орон нутаг илүү хариуцлагатай, санаачилгатай болно гэсэн нэг ийм зүйлийг хэлье. Энэ дээр тайлбар байвал бас.

Хоёр дахь нь энэнтэй холбоогүй юм. Би аудитын газрынхнаас асуух гээд байна. 2020 оны төсвийн төсөл одоо Их Хуралд өргөн баригдсан, хэлэлцэж эхлэх гэж байна. 2020 оны төсөвт аудит хийсэн үү. Тэр аудитын дүн хэзээ гарах вэ гэсэн ийм зүйлийг тодруулъя.


Н.Амарзаяа: За ажлын хэсгийн хэддүгээр микрофон бэ. 1 дүгээр микрофон.


С.Энхбаатар: Нийцлийн аудитын газрын тэргүүлэх аудитор Энхбаатар. Гишүүний асуултад хариулъя. Орон нутгийн хөгжлийн сангийн хүрээнд илэрч байгаа зөрчил дээр тооцох хариуцлагын тухайд бол бид 2013 оноос хойш Үндэсний аудитын газраас хийсэн аудитын дүгнэлтээр бол энэ хууль тогтоомжийг боловсронгуй болгох, дээрээс нь энэ орон нутгийн хөгжлийн сангийн зарцуулалттай холбоотой дүрэм, журмыг боловсронгуй болгоод, түүнд тооцох хариуцлагыг сайжруулах чиглэлээр бол дүгнэлт, зөвлөмжийг өгч ирсэн. Ингээд 2018 онд Сангийн сайдын тушаалаар энэ журам шинэчлэн батлагдсан. Ингээд 2018 оны 9 сард батлагдсан учраас 2019 оны зарцуулалт дээр энэ журам хэрэгжихээр байгаа. Ингээд энэ журмын одоо хууль эрх зүй, нийцлийн асуудлыг бол 2019 оны зарцуулалтын хүрээнд бол аудитын тайланд тусгагдаж ирэх ийм боломжтой байгаа. 


Н.Амарзаяа: 2 дугаар микрофон.


С.Оюунбилэг: Тогтохсүрэн гишүүний хоёр дахь асуултад хариулъя. Үндэсний аудитын газраас 2020 оны төсвийн төсөлд дүгнэлт гаргуулах чиг үүргийнхээ хүрээнд ажлаа хийж дуусгаад хуулийн хугацаа буюу өнөөдрөөр тасалбар болгоод хүргүүлж байгаа. 


Н.Амарзаяа: Надад нэг асуулт байна. Орон нутгийн хөгжлийг дэмжих энэ сан бол бүр Монгол Улсын 330 гаруй сумдын яг одоо хөгжлийн бодлогыг санхүүжүүлж байгаа гол сан гэж ойлгодог. Тэгээд энэ яг гол бодлого зорилтдоо хүрч чадаж байна гэж дүгнэж байна уу? Хоёрдугаарт нь, яг энэ бүс нутгийн тэнцвэртэй байдлыг хангах сумдын тэгш, жигд хөгжих энэ боломжийг олгохын тулд цаашид ер нь ямар бодлого баримталж улсын төсвүүдэд бас анхаарч ажиллах талаар өгсөн зөвлөмж чиглэл хэрхэн одоо гарч тодорхойлогдож байна вэ. 
Гуравдугаарх асуудал нь бол орон нутгийн хөгжлийн сан ганц улсын төсвөөс буцааж орон нутгуудад хуваарилагдаж байгаа л даа. Гэхдээ энэ орон нутгийн хөгжлийн сангийн энэ аргачлал журам, заавар дээр шинэчлэл, тодотгол хийх, зөвхөн энэ улсын төсөв биш бусад гадна дотнын байгууллага, тухайн нутаг дэвсгэр дээр ажиллаж байгаа аж ахуйн нэгж, байгууллагуудын хандив тусламжийг төвлөрүүлэн нэгдсэн энэ хөрөнгийг төвлөрүүлээд, уг хөгжлийн сангаасаа сумаа хөгжүүлэх энэ ерөнхий төлөвлөгөө, хөгжлийн бодлогын энэ хуультай уялдуулан энэ хөгжүүлэх асуудалд манай аудитын байгууллага ямар байр суурьтай байгаа вэ гэсэн ийм 3 асуулт асууя. За хариултыг 1 дүгээр микрофон.


С.Энхбаатар: Орон нутгийн хөгжлийн сангийн зарцуулалтын тухайд бол 2013 оноос хойш нийтдээ 980 орчим тэрбум төгрөг улсын төсвөөс хуваарилж, орон нутаг өөрөө бүрдүүлж ингэж зарцуулсан байдаг. Энэ орон нутгийн хөгжлийн сангийн үндсэн зорилго маань өөрөө орон нутгийн хөгжлийг дэмжих, бүс нутгийн тэнцвэртэй байдлыг хангах ийм зорилготой. Ингээд яг аваад үзэхээр орон нутагт хэрэгжиж байгаа байдал бол урт хугацаанд үр өгөөжөө өгөх ийм хөрөнгө оруулалтад бус одоо богино  хугацааны урсгал зардлын шинжтэй ийм үйл ажиллагаанд зарцуулж байгаа нь өөрөө сангийн үйл ажиллагааны үндсэн шинж чанарыг алдагдуулж байна гэдэг зөвлөмжийг бол бид сүүлийн жилүүдэд тогтвортой одоо Сангийн яам, аймаг, нийслэлийн төсвийн ерөнхийлөн захирагч нар болон Засгийн газрын Хэрэг эрхлэх газарт хүргүүлж байгаа.


Өнгөрсөн 2017 оны зарцуулалтын дүнгээр бол нийт одоо төсвийн сангийн одоо нийт хөрөнгийн 30 орчим хувь нь зөрчилтэй зарцуулагдсан байсан. Энэ дүнгээр бол Үндэсний аудитын газраас нийт аймаг, нийслэл, сум, дүүргийн төсвийн захирагч нарт хариуцлага тооцох чиглэлээр санал хүргүүлсэн. Ингээд энэний үр дүнд бол 2018 оны зарцуулалт бол 19.2 хувь болж буурч ирсэн байгаа. Ингээд хөрөнгийн зарцуулалт яг одоо бодитой ийм үр ашигтай хөрөнгө оруулалтад зарцуулагдаж байна уу, үгүй юу гэдэг дээр бол аудитын байгууллагын дүгнэлтэд тодорхой тусгагдсан байгаа. Тэгэхээр энэ чиглэлээр холбогдох байгууллагад ажил хэрэгжүүлбэл энэ сангийн үйл ажиллагаа үндсэн зорилго, шинж чанараар хэрэгжих ийм боломжтой гэж үзэж байгаа. 


Дараагийн асуултад хариулъя. Энэ орон нутгийн хөгжлийн сангаас бусад эх үүсвэрээс төвлөрүүлж ажиллахтай холбоотойгоор бол энэ Төсвийн тухай хуульд бусад эх үүсвэрээс төвлөрүүлж болох зохицуулалт бол байгаа. Хандив тусламж, зарлагаа хэмнэж, орон нутгийн хөгжлийн сангийн эх үүсвэрийг бүрдүүлэх, татварын хувь хэмжээг нэмэгдүүлэх замаар бий болсон орлогыг нь орон нутгийн хөгжлийн санд бүрдүүлэх ийм зохицуулалтууд байгаа. Энд бол 2018 оны зарцуулалтын дүнгээр бол Баянхонгор, Хэнтийгээс бусад аймаг бол Баянхонгор, Хэнтий аймаг бол энэ бусад эх үүсвэрийг бүрэн төлөвлөж зарцуулсан байгаа. Баян-Өлгий, Говь-Алтай, Ховд, Хөвсгөл, Хэнтий аймгууд бол зөвхөн одоо улсын төсвөөс олох орлогыг шилжүүлэхээр тооцож хуваарилсан байж байгаа. Тэгэхээр бусад аймгуудын хувьд бол ер нь энэ орон нутгийн хөгжлийн сангийн бусад эх үүсвэрээс төвлөрүүлэх энэ хуулийн хэрэгжилт бол хангалтгүй байна гэж дүгнэж болохоор байгаа. Тэгээд энэ дээр бол Үндэсний аудитын газраас аймаг, нийслэлийн энэ сангийн хөрөнгийн захирагч нарын одоо идэвх санаачилгыг сайжруулах ийм шаардлагатай байна. Энийгээ одоо хууль журамтайгаа уялдуулаад түрүүний Тогтохсүрэн гишүүний хэлдэг шиг одоо дараагийн хуваарилалтад нөлөөлөх байдлаар ч юм уу ийм байдлаар шийдвэрлэх боломж байдлыг судалж үзэх чиглэлээр бол Сангийн яаманд зөвлөмж өгсөн байгаа.


Н.Амарзаяа: Хөгжлийн бодлогын хууль гаалиар  нийцэж байна уу гэж асууж байсан. Энэ дээр хэн тайлбар, хариулт өгөх вэ. 1 дүгээр микрофон.


С.Энхбаатар: Энэ хөгжлийн бодлого, төлөвлөлтийн тухай хуулиар бол аймаг, нийслэлийн дунд хугацааны хөгжүүлэх бодлогын баримт бичгийг бол Засгийн газраас батлахаар байгаа. Энэ хөгжлийн бодлого, төлөвлөлтийн тухай хууль 2016 онд батлагдаад одоогоор бол энэ аймаг, нийслэлийг хөгжүүлэх дунд хугацааны бодлогын баримт бичиг батлагдаагүй байгаа. Энд аймаг, нийслэл өөрсдөө бодлогоо энэ дунд хугацааны хөгжлийн бодлогын баримт бичигт уялдуулж боловсруулах зохицуулалттай. Ингээд энэ хүрээнд хэрэгжүүлж байгаа төсөл арга хэмжээ нь энэ урт, дунд, богино хугацааны хөгжлийн бодлого баримт бичгийг үндэслээд ингээд хэрэгжээд явах ийм зохицуулалттай байгаа. Гэтэл одоо зарим сумдуудад бол сум хөгжүүлэх хөгжлийн бодлогын баримт бичиггүй. Энэ Засгийн газраас энэ баримт бичиг гараагүйтэй холбоотойгоор бол яг одоо аль баримт бичгийг баримталж явах вэ гэдэг нь тодорхойгүй ийм байдалтай байгаа. 


Н.Амарзаяа: Баярлалаа. Гишүүд асуулт асууж, хариулт авч дууслаа. Аудитын тайлантай холбогдуулан үг хэлэх гишүүд байна уу? Алга байна. 


Тэгвэл орон нутгийн хөгжлийн сангийн 2018 оны хөрөнгийн зарцуулалт хийсэн аудитын тайланг сонсож дууслаа. Баярлалаа. Танилцуулга өгсөнд.


Манай Төсвийн байнгын хороо аудитын сэдвүүдийг баталдаг л даа. Тэгээд ер нь бол баталсан сэдвийнхээ хүрээнд аудитыг хийсэн тайланг Төсвийн байнгын хороо өөрсдөө бас сонсож байх нь бидний хийсэн одоо сэдэв батлах үйл ажиллагаатай нягт уялдаатай байгаа учраас энэ ирсэн тайлангуудыг сонсох нь зүйтэй гэж Төсвийн байнгын хороо үзсэн юм байна. Тэгээд өнөөдрийн Байнгын хороогоор 2 аудитын тайланг хэлэлцэж байгаа юм байна гэдгийг бас хэлье. Дараагийн тав дахь асуудал. 
Зургаа. Шилэн дансны тухай хуулийн хэрэгжилтэд хийсэн аудитын тайланг хэлэлцэж эхэлье.


Ажлын хэсгийн бүрэлдэхүүн хэвээрээ байна. Отгонбаяр Үндэсний аудитын газрын нийцлийн аудитын ахлах аудитор нэмэгдэж ирсэн байна. Бусад бүрэлдэхүүн хэвээрээ байна. 


Шилэн дансны тухай хуулийн хэрэгжилтэд хийсэн аудитын тайланг Монгол Улсын Ерөнхий аудиторын орлогч бөгөөд тэргүүлэх аудитор Оюунбилэг танилцуулна. 2 дугаар микрофоныг өгье.


С.Оюунбилэг: Үндэсний аудитын газраас Шилэн дансны тухай хуулийн 2018 оны хэрэгжилтэд хийсэн нийцлийн аудитын товч тайланг танилцуулъя. Төрийн аудитын тухай хуулийн 15 дугаар зүйлийн 15.1.1 дэх заалт Шилэн дансны тухай хуулийн 8 дугаар зүйлийн 8.1, 8.3 дахь хэсэг, Улсын Их Хурлын Төсвийн байнгын хорооны аудитын сэдэв батлах тухай 2018 оны 1 дүгээр тогтоолыг үндэслэн төрийн аудитын байгууллагаас Шилэн дансны тухай хуулийн хэрэгжилтийн 2018 оны хугацааг хамруулан аудит хийлээ. Аудитыг 3 зорилтын дор хийж гүйцэтгэсэн. Тус аудитаар Шилэн дансны тухай хуулийн 3 дугаар зүйлийн 3.1.1, 3.1.2, 3.1.3-т хамрах улсын төсвийн 32 төсвийн ерөнхийлөн захирагч, тэдгээрийн харьяа 869 байгууллага, аймаг, нийслэлийн 22 төсвийн ерөнхийлөн захирагч, тэдгээрийн харьяа 4079 байгууллага буюу нийт 4948 байгууллагыг аудитын түүвэрт хамруулан 2018 оны 1 дүгээр сарын 1-ний өдрөөс 12 дугаар сарын 31-ний өдрийг дуусталх хугацаанд хуульд заасан мэдээллийг хугацаанд нь шилэн дансны нэгдсэн цахим хуудсанд байршуулсан эсэхийг шалгасан. 


Мөн нээлттэй нийгэм форум төрийн бус байгууллагатай гэрээ байгуулан хамтран ажиллаж, хуулийн 3 дугаар зүйлийн 3.1.4, 3.1.5-д хамаарах улс, орон нутгийн төсвийн хөрөнгөөр хөрөнгө оруулалт, төсөл хөтөлбөр, арга хэмжээ, ажил үйлчилгээ гүйцэтгэж байгаа аж ахуйн нэгж байгууллагууд болон төрийн чиг үүрэгт хамаарах ажил үйлчилгээг хууль тогтоомж, гэрээний үндсэн дээр гүйцэтгэгчдийн шилэн дансны нэгдсэн цахим хуудаст байршуулсан мэдээлэлд дүн шинжилгээ хийлгэн, илрүүлсэн дүнг аудитын тайланд нэгтгэсэн болно. 


Дээрх аудитын тайлангаар дараах нийтлэг зөрчлүүд илэрсэн болно. Шилэн дансны тухай хуульд заасны дагуу төсвийн удирдлагыг хэрэгжүүлсэн шийдвэр, үйл ажиллагааг 2018 оны бүтэн жилийн байдлаар улсын төсвийн ерөнхийлөн захирагчид, тэдгээрийн харьяа байгууллагууд 90.2 хувьд, аймаг, нийслэлийн төсвийн ерөнхийлөн захирагч, тэдгээрийн харьяа байгууллагууд 89.3 хувийн гүйцэтгэлтэйгээр тус тус хэрэгжүүлсэн байна. Мөн аудитын нэгтгэсэн дүнгээр улсын төсвийн төсвийн ерөнхийлөн захирагчдын 869 байгууллагын Шилэн дансны тухай хуулийн хэрэгжилт 90.2 хувь буюу өмнөх аудитын дүнгээс 3.5 хувиар, аймаг, нийслэлийн төсвийн ерөнхийлөн захирагчдын харьяа 4079 байгууллагын хэрэгжилт 89.3 хувь буюу өмнөх аудитын дүнгээс 3.1 хувиар тус тус өссөн үзүүлэлттэй байна.


Шилэн дансны тухай хуулийн үйлчлэлд хамаарах байгууллага, албан тушаалтнууд 2018 оны байдлаар шилэн дансны нэгдсэн цахим хуудаст мэдээлэл байршуулахдаа дараах нийт зөрчлүүдийг гаргасаар байна. Нэгдүгээрт, төрийн болон орон нутгийн өмчит хуулийн этгээд, төрийн өмчит үйлчилгээний газрууд шилэн дансны нэгдсэн цахим хуудаст бүрэн хамрагдсан боловч зарим байгууллагууд хуульд заасан мэдээллийг хугацаанд нь бүрэн байршуулаагүй байна. Орон нутгийн төсөв, түүний төсвийн захирагчид шилэн дансны мэдээллийг байгууллагын мэдээллийн самбартаа бүрэн байршуулах, нийтлэг стандартыг гаргаж мөрдүүлээгүй байна. Хяналтын багц буюу түүнээс дээш хэмжээний хувьцааг төр, орон нутаг болон тэдгээрийн нэгдмэл сонирхолтой этгээд эзэмшиж байгаа компаниуд болон улс орон нутгийн төсвийн хөрөнгөөр хөрөнгө оруулалт, төсөл хөтөлбөр, арга хэмжээ, ажил үйлчилгээ гүйцэтгэж байгаа аж ахуйн нэгж, байгууллагууд мөн төрийн чиг үүрэгт хамаарах ажил үйлчилгээг хууль тогтоомж, гэрээний үндсэн дээр гүйцэтгэгч байгууллагууд шилэн дансны нэгдсэн цахим хуудаст бүрэн хамрагдаагүй, хуульд заасан мэдээллийг бүрэн мэдээлээгүй байна. 


Мөн эдгээр байгууллагуудын Шилэн дансны тухай хуулийг хэрэгжүүлэх үйл ажиллагаанд төсвийн ерөнхийлөн захирагчид хяналтыг хэрэгжүүлэх эрх зүйн зохицуулалт хангалтгүй явсаар байна. Бүх шатны иргэдийн төлөөлөгчдийн хурал, иргэдийн нийтийн хурал хөндлөнгийн хяналтыг хангалтгүй хэрэгжүүлсэн хэвээр байна. Өмнөх аудитаар өгсөн албан шаардлагыг бүрэн хэрэгжүүлсэн хэдий ч зөвлөмжийн биелэлт хангалтгүй байна. Санхүү, төсвийн асуудал эрхэлсэн төрийн захиргааны төв байгууллагаас шилэн дансны нэгдсэн цахимт хуудсанд хөгжүүлэлт хийх шаардлагатай байна. Иймд улсын хэмжээнд 661 байгууллага, албан тушаалтанд зөрчил арилгуулах хугацаатай албан шаардлага хүргүүлж, 46 байгууллагын холбогдох албан тушаалтанд хариуцлага тооцуулах санал хүргүүлж, аудитын явцад илэрсэн материаллаг бус зөрчилд тухай бүр нь залруулах зөвлөмж өгч ажиллалаа.


Цаашид засах шаардлагатай хэд хэдэн зүйлсийг та бүхний сонорт хүргэхийг хүсэж байна. Шилэн дансны тухай хуулийн 2015 оны 1 дүгээр сараас хэрэгжиж эхэлсэн бөгөөд төрийн аудитын байгууллага тус хуулийн 8 дугаар зүйлд заасны дагуу хуулийн хэрэгжилтийн байдалд 2015, 2016 онуудад тус бүр 2 удаа, 2017 онд 1 удаа, 2018 онд 1 удаа аудитыг гүйцэтгэж, тайланг Улсын Их Хуралд хүргүүлж, олон нийтэд мэдээлсэн. Төрийн аудитын байгууллагаас өмнөх жилүүдэд гүйцэтгэсэн 6 удаагийн аудитаар хуулийн 3 дугаар зүйлийн 3.1.1, 3.1.2-т хамаарах байгууллагуудын гаргаж буй зөрчил, шалтгаан нөхцөлийг дурдаж, хэрэгжилтийн байдлыг дэлгэрэнгүй тайлагнан, хүргүүлж байсан бөгөөд Шилэн дансны тухай хууль болон холбогдох журамд нэмэлт, өөрчлөлт ороогүй тул өмнөх тайланд дурдсан зөрчил хэвээр байна. Тухайлбал, өмнөх тайлангуудаар Шилэн дансны тухай хууль болон Засгийн газрын 2016 оны 29 дүгээр тогтоолоор батлагдсан шилэн дансны цахим хуудсанд тавих мэдээллийн агуулга, нийтлэг стандартыг тогтоох журмын эрх зүйн зохицолтуудыг боловсронгуй болгох шаардлагатай талаар дурдаж, Монгол Улсын Ерөнхий сайд, Монгол Улсын Сангийн сайд нарт зөвлөмж хүргүүлж байсан. Уг зөвлөмжийн хүрээнд Монгол Улсын Ерөнхий сайдын 2018 оны 154 дүгээр захирамжаар Шилэн дансны тухай хуулийн болон бусад хуульд нэмэлт, өөрчлөлт оруулах тухай хуулийн төсөл боловсруулах үүрэг бүхий ажлын хэсэг, Сангийн яамны Төрийн нарийн бичгийн дарга 2018 оны А/210 дугаар тушаалаар Шилэн дансны тухай хуулийг шинэчлэх, бусад хууль тогтоомжид нийцүүлэх, шилэн дансны цахим хуудаст тавигдах мэдээллийн агуулга, нийтлэг стандартыг тогтоох журмыг шинэчлэх, нэгдсэн цахим хуудсыг хөгжүүлэх санал боловсруулах дэд ажлын хэсгийг тус тус байгуулагдан ажиллаж байна. Анхаарал хандуулсан та бүхэнд баярлалаа.


Н.Амарзаяа: Аудитын тайлантай холбогдуулан асуулт асуух гишүүд байна уу? Батнасан гишүүний микрофоныг өгье.


О.Батнасан: Баярлалаа. Тайланг сонслоо. Тэгээд Шилэн дансны хууль нэлээн сайн хэрэгжиж байгаа юм байна. Хэрэгжилт нь бол 90 орчим хувьтай гэсэн тийм мэдээллийг өгч байна. 5 мянга орчим байгууллагыг шалгасан юм байна. Аудитын байгууллага бол өөрөө онцлогтой байгууллага. Тэгээд аудитын байгууллага одоо хяналт шалгалт хийгээд, зөвлөмж гаргадаг. Ер нь бол энэ зөвлөмж гаргаад орхидог ийм зүйлийг бол би зөвшөөрдөггүй юм. Хувь гишүүний хувьд бол. Яагаад гэхээр энэ зөвлөмж гаргачхаад, хянан шалгах байгууллагуудтай хамтарч ажилламаар байгаа юм. Зөвлөмжийг ажил хэрэг болгомоор байгаа юм. Танай зөвлөмжийг бол аливаа нэгэн хуулийн байгууллага нотлох баримт болгож авдаггүй. Ер нь зүгээр ажлаа сайжруулъя гэсэн ийм шаардлагыг тавьдаг. Орчин үеийн аудитын байгууллага бол ингэж явахгүй ээ. Бид Үндсэн хуулийн нэмэлт, өөрчлөлтөөрөө Үндсэн хуулийн байгууллага болгож, бүр хараат бус болгож Монголбанк аудитын байгууллагыг бол бие даалгаж байгаа. Ер нь бие даасан хараат бус. Гэхдээ хийсэн ажлын үр дүн бол гардаг. Эцсийн эцэст бол тэр зөвлөмж гаргаад, зөрчил дутагдлыг одоо мэдээлдэг биш жинхэнэ бодит ажил хэрэг болгодог, алдаа дутагдлыг нь засуулдаг ийм чиглэлд ажиллах нь зүйтэй гэсэн ийм саналтай байгаа юм. 


Дараагийн нэг асуудал бол аудитын байгууллагын цалин бол нэмэгдсэн. Бид Төсвийн байнгын хороон дээр цалинг нэмж өгсөн байгаа. Ер нь энэ цахим аудит гэдэг зүйлийг маш сайн нэвтрүүлэх хэрэгтэй байгаа юм. Заавал одоо очиж шалгадаг биш яагаад гэхээр энэ чинь баримт материал, зүйлийг бол цахимаар шаардаж авч болдог. Ер нь олон улсын жишиг түвшин ч гэсэн тэгж явж байгаа юм байна лээ. Цахим аудит гэдгийг нэлээн хөгжүүлж байгаа. Хоёрдугаарт, энэ боловсон хүчнийг чадавхжуулах асуудал аудитын байгууллагын. Төсвийн байнгын хорооноос ажлын хэсэг гарч ажиллаж байсан. Зүгээр хараад байхад боловсон хүчин бол нэлээн тогтвор суурьшилтай ажилладаг юм шиг байна лээ. Гэхдээ мэргэшсэн, тогтвор суурьшилтай, яг төрийн албанд одоо хоёргүй сэтгэлээр зүтгэдэг, ажилтан албан хаагчидтай болоход энэ байгууллагаас цаашдаа нэлээд анхаарч ажиллах нь зүйтэй юмаа гэсэн ийм зүйл байна. Тэгээд баярлалаа, амжилт хүсье.


Н.Амарзаяа: Батнасан гишүүнд баярлалаа. Надад нэг хоёр асуулт байна. Шилэн дансны тухай хуулийн тэр 8 дугаар зүйл дээр ер нь бол шилэн данс чинь өөрөө олон нийтийн оролцоотой, оролцоонд тулгуурласан ард иргэдийн хяналтад түшиглэсэн байдлаар төсвийн хөрөнгийг үр ашигтай зарцуулж байгаа эсэхэд л хяналт тавих зорилготой үйл ажиллагаа гэж би ойлгодог шүү дээ. Тэгээд тэр 8 дугаар зүйл дээр бол шилэн дансны үйл ажиллагаанд тавих хөндлөнгийн хяналтыг бүх шатны иргэдийн хурал, Иргэдийн нийтийн хурал хэрэгжүүлнэ гэж заасан байдаг. Тэгээд энэ ер нь ямар түвшинд хэрэгжиж байна вэ. Ер нь бол иргэдийн хурлын онцгой бүрэн эрх нь өөрөө бүх шатны одоо Иргэдийн хурал өөрөө төсвөө батлах бүрэн эрхтэй шүү дээ. Баталсан төсвийнхөө араас хяналт тавьдаг энэ тогтолцоо аль хэр түвшинд явж байна вэ гэсэн ийм нэгдүгээр асуулт байна.


Хоёрдугаарт нь бол олон нийтийн оролцоо иргэдийн энэ хандлага, бас одоо энэ талаар ирсэн иргэдийн гомдол, хүсэлтүүд ер нь ямар түвшинд байсан бэ. Энэ дээр бас энэ Шилэн дансны тухай хуулийн хэрэгжилтийг шалгаж байхад яг энэ иргэдээс ирсэн гомдол, олон нийтийн оролцоонд тулгуурласан энэ хяналтыг бас энэний дагуу ирсэн өргөдөл, асуудал юмнуудыг төсвийн ерөнхийлөн захирагч, хяналтын байгууллагуудаас мэдээлэл авч, энэ түвшинд бас хяналт шалгалтаа хийсэн ийм мэдээлэл байна уу гэдэг ийм хоёр асуулт асууя. 


Ажлын хэсгийн 2 дугаар микрофон. 


С.Оюунбилэг: Амарзаяа гишүүний асуултад хариулъя. Яг энэ Шилэн дансны тухай хуулийн 8 дугаар зүйлийн хэрэгжилт одоо өнөөдрийг хүртэл удаа дараагийн аудитаар хангалтгүй байна гэдгийг би бас сая танилцуулгадаа хэлсэн. Тэгэхээр тайлангийн 22 дугаар хуудсанд яг аймаг тус бүрээр энэ хуулийн хэрэгжилт ямар байгаа тухай 3.1 дүгээр хэсэг дээр тусгайлан бүр оруулж өгсөн байгаа. Улсын хэмжээнд дунджаар 50 хувийн хэрэгжилттэй явж байгаа. Тэгэхээр өөрөө энэ бас хэд хэдэн хүчин зүйл байна гэж аудитын байгууллага дүгнэж байгаа. Нэгдүгээрт бол Иргэдийн төлөөлөгчдийн хурал бол хангалтгүй ажиллаж байна. Чиг үүргээ хуульд заасан чиг үүргээ хангалттай биелүүлэхгүй байна. Нөгөө талаас иргэд, олон нийтийн байгууллагууд өөрсдөө Шилэн дансны хуулийн хэрэгжилт бас энэ дээр өөрсдийнхөө үүрэг оролцоог төдийлөн сайн мэдэхгүй байгаа ийм асуудлууд байна гэдгийг бол аудитын тайландаа тусгаж өгсөн байгаа. 


Олон нийтийн байгууллагын оролцоо гэдэг дээр тантай бас санал нэг байна. Төрийн аудитын байгууллага 2018  оны Шилэн дансны тухай хуулийн хэрэгжилтэд дээр бид яг энэ одоо дутагдалтай байгаа талыг харж, нээлттэй нийгэм форумтай хамтарч төрийн аудитын байгууллагын одоо хүний нөөцийн хязгаарлагдмал байдал хүрэлцдэггүй байдлыг бид нар бас тооцоолон иргэний нийгмийн байгууллагуудтай хамтарч ажилласан. Хамтарч ажилласны одоо маш сайн үр дүн гарч, өмнөх өмнөх аудитын тайлангуудаас илүү их үр дүнтэй болж, иргэд олон нийтийн оролцоо, тэдний саналыг бол тусгасан ийм онцлогтой тайлан болсон байгаа.  


Н.Амарзаяа: Баярлалаа. Аудитын тайлантай холбогдуулан үг хэлэх гишүүд байна уу? Бас протоколд үлдээе гэж бодож байна. Тэгээд аудитын энэ тайлангууд одоо бид 2 тайлан хэлэлцлээ л дээ. Аудитын тайлангууд дээр аудитын мэргэжлийн байгууллагаас аудитыг хийх явцад цуглуулсан нотлох зүйлс, аудитын дүнд үндэслэн дүгнэлт хийх, тэгээд Монгол Улсын Ерөнхий сайдад, Сангийн сайдад зөвлөмжүүдийг хүргүүлсэн ийм мэдээллүүдийг тус тус хавсаргасан байна. Тэгэхээр одоо өнөөдөр Төсвийн байнгын хороогоор хэлэлцүүлж байгаа явдалд бол бас хүндэтгэлтэй бид хандаж, тэр дундаа энэ өнгөрсөн оны санхүүгийн жилийн хугацаанд санхүүгийн сахилга батыг дээшлүүлэх, Улсын Их Хурлаас баталсан хууль тогтоомжийн хэрэгжилтийн бодит нөхцөл байдалтай танилцаж ажилласан энэ аудитын байгууллагын энэ дүгнэлт, зөвлөмжийг мэргэжлийн одоо бусад түвшинд өгч байгаа энэ дүгнэлтийг ер нь бол манай Монгол Улсын Засгийн газар, Улсын Их Хурал бүх түвшиндээ анхаарч ажиллаж, хууль эрх зүйн орчныг сайжруулах, мөн одоо төсвийн ерөнхийлөн захирагч нар зөвлөмжид тусгагдсаны дагуу дахин энэ алдаа дутагдлыг давтахгүй байх энэ үүрэг чиглэлийг бас анхаарч ажиллахыг Төсвийн байнгын хорооноос албан ёсоор бас илэрхийлж мэдэгдэж байна. 


Мэдээж энэ зөвлөмж, дүгнэлтүүд одоо бүх байгууллагууд руу, төсвийн ерөнхийлөн захирагч руу манай төрийн аудитын газраас өөрснөө явсан учраас энд одоо давхардуулан Төсвийн байнгын хорооноос дахин одоо албан бичиг тоот өгөхгүй. Харин одоо энэ зөвлөмжийг, дүгнэлтийг хэрэгжүүлж ажиллах энэ үүрэг чиглэлийг бас албан ёсоор өгч байгааг бас үүнд мэдэгдэх нь зүйтэй гэж ингэж хүсэж байна. 


Ингээд өнөөдрийн хэлэлцэж буй Шилэн дансны тухай хуулийн хэрэгжилтэд хийсэн аудитын тайланг бид хэлэлцэж сонслоо. 2018 оны төсвийг бид батлахдаа бас одоо нэлээн олон даан ялангуяа Улсын Их Хурлын гишүүдийн санал бодолд тулгуурлан нийгмийн захиалга болсон маш олон сэдвүүдийг баталсан. Аудитын нөхцөл байдал, хүн, хүч, ажиллах энэ боломж нөхцөл төдийлөн хомс байсан гэсэн хэдий боловчиг өөрсдийн бүх хүч чадлаа дайчлан, цаг хугацаанд нь энэ тайлангуудыг оруулж ирж байгаа Үндэсний аудитын газрын хамт олонд, Нийцлийн аудитын газрын хамт олонд, орон нутгийн аудитын газрын хамт олонд бас одоо Улсын Их Хурлын гишүүдийн нэрийн өмнөөс талархлаа илэрхийлье. Үлдсэн бусад одоо баталсан сэдвүүдийг, бас тайлангуудыг хугацаанд нь ирүүлж, энэ ондоо багтаан сэдвийн баталсан хүрээндээ тайлангаа бүрэн гүйцэд дуусгахыг аудитын газарт бас үүрэг болгож байна. 

Ингээд өнөөдрийн Байнгын хорооны хуралдаанаар хэлэлцэх асуудал дууссаныг мэдэгдье. Хуралдаан хаасныг мэдэгдье. Хуралдаанд оролцсон гишүүд, ажлын хэсгийн бүрэлдэхүүнд талархлаа. 
Дууны бичлэгээс буулгасан:

